
НАЦРТ
ЗАКОН ЗА ПРОФЕСИОНАЛНА РЕХАБИЛИТАЦИЈА И поддршка 
при ВРАБОТУВАЊЕ НА ЛИЦА СО ПОПРЕЧЕНОСТ
ПРВ ДЕЛ
ОПШТИ ОДРЕДБИ
Предмет на уредување
Член 1
Со овој закон се уредува системот на професионалната рехабилитација и поддржано вработување на лицата со попреченост, мерките и услугите за професионална рехабилитација и постапката за нивно обезбедување, поддршката при вработувањето и работењето на лицата со попреченост на пазарот на труд, условите за основање и работење на трговското друштво за вработување на лица со попреченост – заштитно друштво (во натамошниот текст: заштитно друштво), системот на квота за вработување на лица со попреченост, надлежните органи и институции, Компензаторниот фонд за вработување, работење и поддршка на лицата со попреченост во Агенцијата за вработување на Република Северна Македонија (во натамошниот текст: Компензаторен фонд) и надзорот над спроведувањето на одредбите од овој закон.  
Цел на Законот

Член 2
Целта на овој закон е да овозможи вработување и самовработување на лицата со попреченост на отворениот пазар на трудот без дискриминација. 
Примена на Законот

Член 3
Овој закон се применува од сите работодавачи во Република Северна Македонија, вклучително и заштитните друштва и лицата со попреченост кои самостојно вршат дејност како самовработени лица, доколку со закон поинаку не е определено.
Опфат на Законот

Член 4
(1) Мерките и услугите утврдени со овој закон се насочени кон лицата со попреченост и ризик од попреченост.
(2) Утврдување на попреченост и ризик од попреченост се врши во постапка утврдена со Законот за системот за проценка на лица со попреченост.
Значење на поимите утврдени со овој закон
Член 5
(1) Одделни изрази употребени во овој закон го имаат следново значење:

1. „Афирмативна мерка за вработување“ е активност на работодавачот која е насочена кон намалување или елиминирање на фактичката или можната нееднаквост на лицата со попреченост на отворениот пазар на труд;
2. „Дискриминација врз основ на попреченост“ е секое разликување, исклучување, ограничување или давање првенство врз основ на попреченост со сторување или несторување, што имаат за цел или резултат спречување, ограничување, признавање, уживање или остварување на правата и слободите на одредено лице со попреченост или група на еднаква основа со други, вклучувајќи го и oневозможувањето на соодветно приспособување и оневозможување на пристапност и достапност на инфраструктурата, добрата и услугите, како што е дефинирано во Законот за спречување и заштита од дискриминација;
3. „Лице со ментална болест” е лице кај кое е дијагностицирано постоење на ментална болест од страна на лекар специјалист-психијатар, според дијагностичките критериуми засновани на медицина базирана на докази;
4. „Лице со попреченост“ е лице со долготрајна телесна, психосоцијална попреченост, интелектуална или сетилна оневозможеност, што во интеракција со различните општествени бариери може да го спречат неговото целосно и ефективно учество во општеството на еднаква основа со другите граѓани;
5. „Лице со ретка болест“ е лице кое има болест или нарушување кое го погодува мал дел од населението, односно co преваленца од не повеќе од 5 на 10.000 лица;
6. „Организација на лица со попреченост“ е правно лице основано согласно Законот за здруженија и фондации кое е раководено и управувано од самите лица со попреченост, при што мнозинството од нејзиното членство и во органите на управување се лица со попреченост;
7. „Поддржано вработување“ е збир на мерки и услуги преку кои континуирано на лицата со попреченост им се обезбедува поддршка во процесот на работа, вработувањето и напредување во кариерата;
8. „Професионална рехабилитација“ е дејност од јавен интерес која се остварува преку мерки и услуги кои што се изведуваат со цел зајакнување на капацитетите и работно оспособување, квалификација или прекфалификација на лицето со попреченост со цел негово вработување, задржување на постојното работно место или промена на работното место или занимање и интеграција на пазарот на трудот;
9. „Пристапност“ подразбира преземање на мерки што осигуруваат дека лицата со попреченост имаат пристап, на еднаква основа со другите, до физичкото опкружување, транспортот, информациите и комуникацијата, вклучувајќи информатички и комуникациски технологии и системи, до други јавни објекти и услуги во урбани и рурални средини. Оневозможување на пристапност и достапност на инфраструктурата, добрата и услугите е дискриминација;
10. „Работен асистент" е лице кое обезбедува практична, индивидуализирана поддршка на лице со попреченост во текот на работниот процес, без да ги извршува основните задачи утврдени за самото работно место;
11. „Самовработено лице“ е физичко лице кое врши самостојна економска дејност или професионална и друга интелектуална услуга од која остварува приход, под условите утврдени со закон и
12. „Соодветно приспособување“ е неопходно и соодветно изменување и приспособување на работните просеци и/или работното место потребно во одреден случај, што не предизвикува несразмерно или непотребно оптоварување, а со цел обезбедување на уживањето или остварувањето на сите човекови права и слободи на лицата со попреченост, на еднаква основа со другите. Оневозможување на соодветно приспособување е дискриминација.
(2) Изразите употребени во овој закон кои се родово определени, се користат неутрално и се однесуваат еднакво на лица од машки и женски пол.  
(3) Изразите што се употребуваат во овој закон чиешто значење не е дефинирано во став (1) на овој член, го имаат значењето утврдено со Законот за централен регистар на население, Законот за електронско управување и електронски услуги, Законот за електронски документи, електронска идентификација и доверливи услуги, Законот за работните односи, Законот за евиденциите во областа на трудот, Законот за заштита на личните податоци, Законот за социјалната заштита, Законот за системот за проценка на лица со попреченост, Законот за безбедност и здравје при работа, Законот за пензиското и инвалидското осигурување, Законот за спречување и заштита од дискриминација, Законот за ментално здравје и други закони.  
Забрана и спречување на дискриминација

Член 6
(1) Се забранува дискриминацијата во областа на работата и работните односи врз основа на попреченост, земена сама по себе, или вкрстено со други основи на дискриминација во врска со објавувањето на јавниот оглас за потребата на работодавачот од работник, пријавувањето, селекцијата, ангажирањето и вработувањето, продолжувањето на работата, напредувањето во кариерата, обезбедувањето на безбедни и сигурни услови за работа и услуги за професионална рехабилитација. 
(2) Не се сметаат за дискриминација афирмативните мерки за вработување, како посебните мерки за поддршка на лицата со попреченост во остварување на правото на работа и вработување утврдени во овој закон. 
(3) Ако со овој закон поинаку не е определено, спречувањето и заштитата од дискриминација се обезбедува согласно Законот за спречување и заштита од дискриминација.

Начело на обезбедување поддршка на лицата со попреченост
Член 7
Мерките и услугите утврдени со овој закон се дизајнираат во насока на обезбедување поддршка на лицата со попреченост за вклучување на отворениот пазар на труд, избирање на работното место, како и за нивно самовработување.

Начело на учество
Член 8
Мерките и услугите утврдени со овој закон се спроведуваат преку целосно, активно и ефикасно учество и вклучување на лицата со попреченост во сите постапки во кои се одлучува за нивното право на работа, професионална рехабилитација и мерките и услугите обезбедени во системот на работа, вработување и унапредување на работните вештини.
Начело на пристапност и соодветно приспособување 

Член 9
Мерките и услугите утврдени со овој закон се дизајнираат да овозможат пристапност и соодветно приспособување и за лицата со попреченост со цел остварувањето на правата на лицата со попреченост утврдени во овој закон да биде на еднаква основа со другите.
Примена на други права при професионална рехабилитација, вработување и работење на лица со попреченост
Член 10
(1) Корисникот на услугите на професионална рехабилитација и поддржано вработување не смее да бидат ставен во нееднаква положба и над него да биде вршен мобинг, вознемирување и полово вознемирување. 
(2) Работодавачот не смее барателот на вработување или работникот, кој е лице со попреченост, да го става во нееднаква положба и да врши мобинг, вознемирување и полово вознемирување.

(3) Работниците кои се лица со попреченост имаат право, по свој слободен избор, да се здружуваат или зачленуваат во синдикат, под условите пропишани со статутот или правилата на тој синдикат.
(4) Стажот на осигурување на вработените лица со попреченост им се пресметува со зголемено траење, согласно Законот за пензиското и инвалидско осигурување.

ВТОР ДЕЛ
ПРОФЕСИОНАЛНА РЕХАБИЛИТАЦИЈА И ПОДДРЖАНО ВРАБОТУВАЊЕ НА ЛИЦАТА СО ПОПРЕЧЕНОСТ
Глава I
МЕРКИ И УСЛУГИ ЗА ПРОФЕСИОНАЛНА РЕХАБИЛИТАЦИЈА
Право на професионалната рехабилитација 

Член 11
(1) Право на професионална рехабилитација има лице кое:

1. има потврда за попреченост на лицето во смисла на Член 4 став (2) од овој закон или кое поради нарушена здравствена состојба има намалена работна способност;
2. нема заснован работен однос согласно евиденцијата на Агенцијата за вработување на Република Северна Македонија (во натамошниот текст: Агенцијата за вработување) и 
3. по извршената проценка на работното функционирање и способност, надлежен центар за професионална рехабилитација со наод и мислење му утврдил потреба од професионална рехабилитација.

(2) По исклучок од став (1) точка 2 на овој член, со право на професионална рехабилитација се стекнува и вработено лице со попреченост кое не е оспособено за вршење на соодветни работи и кое на професионална рехабилитација го упатува работодавачот.
Мерки и услуги за професионална рехабилитација

Член 12
(1) Мерките и услугите за професионална рехабилитација во смисла на овој закон се:

1. проценка на работното функционирање и работната способност на лицето со попреченост;
2. подготовка на индивидуален план за вработување за корисникот на услугите;
3. процена на потребите за соодветно приспособување на работно место за лицето со попреченост;
4. повторна проценка на работното функционирање и работната способност на лицето со попреченост по спроведување на услугите за професионална рехабилитација;
5. работно оспособување во работен центар;
6. обезбедување на индивидуална и групна поддршка;
7. дооформување на образование, доквалификација или преквалификација потребни за определено работно место и занимање и
8. стручна поддршка и следење за време на работното оспособување и усовршување.
(2) Во зависност од потребите на лицето со попреченост, услугите од став (1) на овој член, можат да се даваат истовремено и комбинирано со услугите кои ги даваат образовните, здравствените и други установи, за што се склучува протокол за меѓусекторска соработка меѓу надлежните министерства и/или установи.

(3) Стандардите за квалитетот на услугите кои се дел од професионалната рехабилитација од став (1) на овој член, ги изготвува Заводот за социјални дејности на Република Северна Македонија во соработка со центрите за професионална рехабилитација, а ги носи Министерството за социјална политика, демографија и млади (во натамошниот текст: Министерството). 
(4) Формата и начинот на спроведување на мерките и услугите од професионалната рехабилитација од став (1) на овој член, ги пропишува министерот за социјална политика, демографија и млади (во натамошниот текст: министерот).
Стручни лица кои ги спроведуваат мерките и услугите за професионална рехабилитација

Член 13
Спроведување на мерките и услугите за професионална рехабилитација утврдени во овој закон, се вршат од страна на стручен тим од надлежниот центар за професионална рехабилитација или овластен даватал на услуги на професионална рехабилитација во состав од најмалку три стручни лица од редот на следните занимања: 
1. социјален работник, 
2. психолог, 
3. специјален едукатор и рехабилитатор и 
4. друго стручно лице, кое може да се ангажира по потреба.
Услуга за проценка на работното функционирање и способност на корисникот на услугата
Член 14
(1) Услугата за проценка на работното функционирање и способност во врска со вработувањето и работењето на лицето со попреченост се состои од следните елементи:

1. утврдување на социјална состојба, потреби за поддршка, учество во систем на социјална заштита, мотивација (социјална анамнеза);
2. утврдување на претходно работно искуство, стекнати вештини и знаења, професионални интереси, потреби за поддршка во работен процес (професионална анамнеза);
3. психолошка евалуација на личност, мотивација, потреби за поддршка (психо-дијагностика) и
4. утврдување на постоечкото училишно образование и стекнато знаење и идентификување на потребите за вклучување во дополнителни формални или неформални образовни процеси.
(2) Проценката на работното функционирање и способност ја утврдува можноста за вклучување на лицата со попреченост во процесот на трудот, користење на услугите за професионална рехабилитација, поддржаното вработување и/или работното ангажирање.

(3) Времетраењето на услугата за проценка на работното функционирање и способност зависи од потребите за поддршка на лицето со попреченост и се одвива во период од седум работни дена, од четири до шест часа на ден, со вкупен број на часови до 30 часа. 
(4) Времетраењето на услугата за проценка на работното функционирање и способност може да трае и подолго од утврденото во став (3) на овој член, но најмногу до вкупен број на 150 часа, кога се работи за лице со комбинирана попреченост, назначени во потврдата за попреченост на лицето во смисла на Член 4 став (2) од овој закон.

(5) Услугата за проценка на работното функционирање и способност се спроведува во надлежниот центар за професионална рехабилитација или на место избрано од лицето со попреченост (простории на надлежниот центар за вработување или на работното место). 

(6) За спроведената проценка на работното функционирање и способност, надлежниот центар за професионална рехабилитација издава наод и мислење со предлог услуги за професионална рехабилитација на лицето со попреченост или предлог мерки и услуги за поддржано вработување, во рок од 15 дена од денот на приемот на барањето. 
(7) Надлежниот центар за професионална рехабилитација го доставува наодот и мислењето од став (6) на овој член, до Агенцијата за вработување, во рок од три дена од денот на неговото изготвување.

Услуга за подготовка на индивидуален план за професионална рехабилитација

Член 15
(1) Услугата за подготовка на индивидуален план за професионална рехабилитација ги зема предвид барањата на корисникот и сите фактори кои можат позитивно или негативно да влијаат на текот и исходот на професионална рехабилитација и се користи за идентификување на потребните услуги за професионална рехабилитација, по завршувањето на проценката на работното функционирање и способност на лицето со попреченост. 

(2) Индивидуалниот план за професионална рехабилитација во тек на спроведувањето може да се дополнува и менува, во соработка со корисникот и/или нарачателот на услугата.

(3) За лицето со попреченост за кое според наодот и мислењето од спроведената проценка на работното функционирање и способност е предложено да користи услуги од професионална рехабилитација, индивидуалниот план е составен дел од проценката на работното функционирање и способност.
(4) Индивидуалниот план за професионална рехабилитација ги содржи следните елементи: 

1. долгорочна цел и посакуван резултат;
2. краткорочни исходи и потребни услуги за професионална рехабилитација;
3. активности, методи и техники потребни за постигнување на краткорочните цели;
4. временска рамка за исполнување на целите и
5. потпис на стручните лица вклучени во изработката на планот и на лицето со попреченост.
(5) Подготовката на индивидуалниот план за професионална рехабилитација се спроведува во период од пет работни дена по три часа на ден, со вкупен број на часови до 15 часа и со најмалку два одржани средби со лицето со попреченост. 
(6) Подготовката на индивидуалниот план за професионална рехабилитација го врши стручниот тим од надлежниот центар за професионална рехабилитација за секое лице со попреченост посебно и со негова согласност.

(7) Подготовката на индивидуалниот план за професионална рехабилитација се спроведува во надлежниот центар за професионална рехабилитација или на место избрано од лицето со попреченост (простории на надлежниот центар за вработување или на работното место). 

(8) Надлежниот центар за професионална рехабилитација го изработува индивидуалниот план за професионална рехабилитација во рок од 15 дена од денот на приемот на барањето и го доставува до Агенцијата за вработување, во рок од три дена од денот на неговото изготвување.
Услуга за процена на потребите за соодветно приспособување на работно место

Член 16
(1) Услугата за процена на потребите за соодветно приспособување на работно место е наменета за лица со попреченост кои се во процес на вработување на конкретно работно место или распоредување од едно на друго работно место, за кои работодавачот би поднел барање за доделување и исплата на неповратни средства за соодветно приспособување согласно Член 49 од овој закон.
(2) Услугата од став (1) на овој член, опфаќа анализа на работното место и работниот процес, анализа на степенот на сложеност на секоја од работните задачи, согледување на можностите за прилагодувања и димензионирање на бројот на работни задачи за работното место и давање предлог за обезбедување на пристапност, потреба на соодветно приспособување на работното место и работната средина. 

(3) Услугата од став (1) на овој член, се спроведува во период од 15 дена. 

(4) Спроведување на услугата од став (1) на овој член, се врши од страна на стручен тим од надлежниот вентар за професионална рехабилитација. 
(5) Надлежниот центар за професионална рехабилитација, со вклучување на претставник од организации на лица со попреченост, врши увид во просториите на работодавачот за да се запознае со конкретното работно место за кое се врши процената за соодветно приспособување и врши мерења и проценки за потребни прилагодувања. 

(6) За спроведената процена, надлежниот центар за професионална рехабилитација издава наод и мислење за потребното соодветно приспособување на работното место за лицето со попреченост со следните елементи: 

1. основни информации за лицето со попреченост;
2. основни податоци за работното место;
3. приспособување поврзано со овозможување на непречен пристап до, од и на работното место и работната средина;
4. приспособување на физичките аспекти на работното место и работната средина (услови, објекти и опрема) и
5. потребата од професионално менторство на работното место и техничко-технолошка поддршка.
(7) Надлежниот центар за професионална рехабилитација го изготвува наодот и мислењето од став (6) на овој член, во рок од 20 дена од денот на приемот на барањето и го доставува до нарачателот на услугата во рок од три дена од денот на неговото изготвување.
Услуга за повторна проценка по спроведување на услугите за професионална рехабилитација 

Член 17
(1) Услугата за повторна проценка по спроведување на услугите за професионална рехабилитација се врши по целосно спроведување на услугите предвидени во индивидуалниот план за професионална рехабилитација на лицето со попреченост. 
(2) Конкретното времетраењето на услугата од став (1) на овој член, зависи од потребите на лицето со попреченост и се спроведува во рок од седум работни дена, од четири до шест часа на ден, со вкупен број на часови до 30 часа.

(3) Спроведување на услугата од став (1) на овој член, ја врши стручниот тим од надлежниот центар за професионална рехабилитација за секое лице со попреченост посебно и со негова согласност. 
(4) При спроведување на услугата од став (1) на овој член, се анализираат сите наоди и мислења, извештаи и документи произлезени од користење на услугите за професионална рехабилитација предвидени во индивидуалниот план за професионална рехабилитација. 
(5) Услугата од став (1) на овој член, се спроведува во надлежниот центар за професионална рехабилитација или на место избрано од лицето со попреченост (простории на надлежниот центар за вработување или на работното место). 

(6) За спроведената услуга од став (1) на овој член, надлежниот центар за професионална рехабилитација издава наод и мислење за подготвеноста на лицето со попреченост за вработување и/или потребата за продолжување на професионалната рехабилитација за уште еден циклус со предлог услуги за професионална рехабилитација на лицето со попреченост или потребата за користење на мерки и услуги за поддржано вработување. 

(7) Надлежниот центар за професионална рехабилитација го изготвува наодот и мислењето од став (6) на овој член, во рок од 15 дена од денот на приемот на барањето и го доставува до Агенцијата за вработување, во рок од три дена од денот на неговото изготвување.

Услуга за работно оспособување во работен центар
Член 18
(1) Услугата за работно оспособување во работен центар опфаќа практично стекнување или подобрување на знаењата, вештините и навиките, потребни за извршување на одредена работа, односно дел од работата со цел зајакнување на работниот потенцијал и личните и професионални компетенции на лицето со попреченост, кои му се неопходни за работење во работна средина по вработувањето. 
(2) Услугата од став (1) на овој член, се изведува во работен центар кај надлежен центар за професионална рехабилитација, овластен давател на услуги на професионална рехабилитација, заштитно друштво или кај акредитиран центар за образование на возрасни кој нуди верифицирани програми прилагодени за лица со попреченост, со кој надлежниот центар за професионална рехабилитација, овластениот давател на услуги или заштитното друштво има склучено договор за деловно-техничка соработка. Под работен центар се опфаќа и место во кое работните процеси наведени во ставовите (4) и (5) на овој член, реално се изведуваат.
(3) Во работилниците на работниот центар се симулира техничко-технолошки процес на работа од занаети и индустриски професии следејќи ги вообичаените фази на работа, со користење на стандардни алатки, опрема и материјали. 
(4) Услугата од став (1) на овој член, опфаќа и стекнување и усовршување на знаења и вештини потребни за вршење на административно-финансиски, сметководствени, продажни, маркетиншки и слични работни процеси со кои се зајакнуваат личните и професионалните вештини потребни за ефективно вработување и прилагодување на реалната работна средина. Во оваа област се симулираат вистински работни ситуации на финансиско-сметководствени операции, купување, продажба, маркетинг, складирање на суровини и готови производи и администрација.

(5) Услугата од став (1) на овој член, се спроведува според програма која се прилагодува индивидуално на способностите, знаењата и вештините на секој корисник на услугата.
(6) Услугата од став (1) на овој член, се спроведува во период од три до шест месеци, од четири до седум часа на ден, со вкупен број на часови до 35 часа неделно. 
(7) Времетраењето на услугата од став (1) на овој член, може да трае и подолго од утврденото во став (6) на овој член, но најмногу до 12 месеци, кога се работи за лице со комбинирани попречености, назначени во потврда за попреченост на лицето во смисла на Член 4 став (2) од овој закон.

(8) Спроведување на услугата од став (1) на овој член, се врши од страна на работен инструктор кај надлежниот центар за професионална рехабилитација, овластениот давател на услуги или во заштитното друштво, а дополнителните содржини во рамките на услугата се спроведуваат од стручни лица од субјект со кое надлежниот центар за професионална рехабилитација, овластениот давател на услуги или заштитното друштво има склучено договор за деловно-техничка соработка.

(9) Давателот на услугата од став (8) на овој член, е должен да обезбеди услови за работа и пристапност, опрема, машини, инструменти, алатки и асистивна технологија потребни за непречено функционирање на работното оспособување. 
(10) За спроведената услуга од став (1) на овој член, надлежниот центар за професионална рехабилитација, овластениот давател на услуги или заштитното друштво издава месечен и завршен извештај. 

(11) Надлежниот центар за професионална рехабилитација, овластениот давател на услуги или заштитното друштво ги доставува извештаите од став (10) на овој член, до нарачателот на услугата во рок од три дена од денот на нивното изготвување.

Услуга за обезбедување на индивидуална и групна поддршка

Член 19
(1) Услугата за обезбедување на индивидуална и групна поддршка опфаќа спроведување на програми од областа на:

1. кариерно советување и информирање;
2. психо-социјална поддршка;
3. развој на меки и технички вештини заради подобрување на комуникациските, социјалните и техничките вештини;
4. прилагодување на работното место и примена на асистивна технологија и
5. менторство за време на професионална рехабилитација.

(2) Услугата од став (1) на овој член, се фокусира на основната ориентација на поединецот, идентификување на неговата животна ситуација, потенцијал, цели и очекувања, како и можностите за интеграција во заедницата и на пазарот на труд.

(3) При обезбедување на услугата од став (1) на овој член, се следат потребите на лицето со попреченост.
(4) Услугата од став (1) на овој член, се спроведува во период од еден до шест месеци, со вкупен број на часови до 45 часа.   
(5) Времетраењето на услугата од став (1) на овој член, може да трае и подолго од утврденото во став (4) на овој член, но најмногу до 12 месеци и вкупен број на часови до 60 часа, кога се работи за лице со комплексни попречености, назначени во потврда за попреченост на лицето во смисла на Член 4 став (2) од овој закон.

(6) Спроведување на услугата од став (1) на овој член се врши од страна на стручни лица во надлежниот центар за професионална рехабилитација или овластениот давател на услуги, освен спроведувањето на програмата од став (1) точка 2 на овој член, која ја спроведува овластено лице согласно закон.

(7) Давателот на услугата од став (6) на овој член, е должен да обезбеди просторни услови за индивидуално и групно советување. 
(8) Давателот на услугата од став (6) на овој член, издава завршен извештај за спроведената услуга. 

(9) Давателот на услугата од ставот (6) на овој член, го доставува извештајот од став (8) на овој член, до нарачателот на услугата во рок од три дена од денот на неговото изготвување.

Услуга на дооформување на образование, доквалификација или преквалификација

Член 20
(1) Услугата на дооформување на образование, доквалификација и преквалификација опфаќа оспособување на лицето со попреченост за вршење на практична работа од определено занимање согласно неговите интереси и преостаната работна способност со цел стекнување образование, доквалификација или преквалификација за занимање по негов избор од достапните верифицирани програми за образование на возрасни. 
(2) Услугата од став (1) на овој член, се спроведува од надлежниот центар за професионална рехабилитација, овластен давател на услуги за професионална рехабилитација или од установа или институција за образование на возрасните односно  акредитирани центри за образование на возрасни, врз основа на верифицирана програма прилагодена за лица со попреченост која содржи:

1. опис на работите и поединечни услуги,
2. начин на практично и теоретско изведување на работите и поединечните услуги,
3. технички, просторни, програмски, кадровски и организациски услови и

4. времетраење на програмата со вкупен број на часови.

(3) За спроведување на услугата  од став (1) на овој член, давателот на услугата од став (2) на овој член, треба да има акредитација / одобрение од Министерството за образование и наука.

(4) Овластениот давател на услуга од став (1) на овој член, може да ја спроведува услугата и во просториите на надлежен центар за рехабилитација, по претходно склучен договор за регулирање на меѓусебните права и обврски. 

(5) За извршената услуга од став (1) на овој член, надлежниот центар за професионална рехабилитација или овластениот давател на услуги за професионална рехабилитација издава уверение, а установата или институцијата за образование на возрасните, односно акредитираниот центар за образование на возрасни издава сертификат за стручна квалификација, свидетелство и/или диплома.

Услуга за стручна поддршка и следење за време на работното оспособување и усовршување

Член 21
(1) Услугата за стручна поддршка и следење за време на работно оспособување и усовршување опфаќа специфична форма на професионална поддршка прилагодена на индивидуалните потреби на лицето со попреченост и се состои од:

1. прибирање на потребната документација за вклучување во образовниот процес во институција која има верифицирани програми за образование на возрасни;
2. организација на работното оспособување;
3. координација со образовната институција;
4. организација на индивидуална помош во учење;
5. поддршка во барање работа и

6. психосоцијална помош во кризни ситуации.

(2) Услугата од став (1) на овој член, се спроведува за време на работно оспособување и усовршување на лицето со попреченост, по претходно утврдена потреба при направената проценка во која се бара постојано следење и стручна поддршка или во ситуации каде што е проценето дека лицето со попреченост без соодветна стручна поддршка и следење нема да биде успешен во избраната програма за работно оспособување и усовршување.

(3) Услугата од став (1) на овој член, се изведува индивидуално, согласно направен индивидуален план за стручна поддршка кој содржи:

1. цел на стручната поддршка и следење во текот на процесот на работно оспособување, обука или едукација;
2. вид на професионална поддршка и соодветни методи и техники;
3. информации за овластениот давател на стручна поддршка и следење и

4. методи на размена на информации помеѓу давателот на услугата, лицето со попреченост и образовните институции или работодавачот кај кој се врши работното оспособување.

(4) Услугата од став (1) на овој член, се спроведува во период од три до 12 месеци, по три часа на ден, со вкупен број на часови до 24 часа месечно.   

(5) Спроведување на услугата се врши од страна на стручни лица на надлежниот центар за професионална рехабилитација и овластениот давател на услуги за професионална рехабилитација. 

(6) Надлежниот центар за професионална рехабилитација или овластениот давател на услуги за професионална рехабилитација издава месечен и завршен извештај за спроведената услугата со следните податоци:
1. основни информации за лицето со попреченост;
2. видот на спроведената услуга;
3. времетраење на услугата;
4. содржина, применети методи и техники;
5. оценка за постигнатите резултати и проценка на работното оспособување (стекнати знаења, вештини и искуство, оперативна ефикасноста и квалитетот на работа, работна издржливост, оптоварување и толеранција према факторите во животната средина, способност лицето со попреченост да учествува во работната средина и способност да се организира работењето и преземање на одговорност) и 

6. предлог за понатамошни услуги за професионална рехабилитација за конкретното лице со попреченост или предлог на мерки и услуги за поддржано вработување. 

(7) Надлежниот центар за професионална рехабилитација или овластениот давател на услуги за професионална рехабилитација ги доставува извештаите од став (6) на овој член, до нарачателот на услугата во рок од три дена од денот на нивното изготвување.
Глава II
ПОСТАПКА ЗА УТВРДУВАЊЕ НА ПРАВОТО И СПРОВЕДУВАЊЕ НА ПРОФЕСИОНАЛНА РЕХАБИЛИТАЦИЈА
Стручен работник од Агенцијата за вработување

Член 22
(1) На лицето со попреченост кое се јавува како барател на работа, Агенцијата за вработување му определува стручен работник задолжен за конкретен случај, кој во соработка со корисникот, ги утврдува неговите потреби и можности за вработување, работење и професионална рехабилитација.

(2) Стручниот работник од став (1) на овој член, се назначува од редот на вработените во центарот за вработување при Агенцијата за вработување за секое лице со попреченост кое користи услуги на професионална рехабилитација поединечно.

(3) Во центрите за вработување при Агенцијата за вработување се назначуваат најмалку два стручни работници за лица со попреченост за секој надлежен центар за професионална рехабилитација.

(4) Стручниот работник од став (1) на овој член, ги врши следните задачи:

1. изработува индивидуален план за вработување врз основа на претходна стручна проценка и во соработка со лицето со попреченост;
2. го упатува лицето со попреченост на проценка на работното функционирање и способност во надлежен центар за професионална рехабилитација;
3. го упатува лицето со попреченост на изработка на индивидуален план за професионална рехабилитација во надлежен центар за професионална рехабилитација;
4. го ажурира и дополнува индивидуалниот план за вработување со вклучување на предлог услугите за професионална рехабилитација од индивидуалниот план за професионална рехабилитација изработен од надлежен центар за професионална рехабилитација и во соработка со лицето со попреченост;
5. го координира и следи спроведувањето на услугите за професионална рехабилитација;
6. го упатува лицето со попреченост на повторна проценка во надлежен центар за професионална рехабилитација по спроведување на услугите за професионална рехабилитација предвидени во индивидуалниот план за професионална рехабилитација на лицето со попреченост придружено со целосната документација од сите спроведени услуги за професионална рехабилитација;
7. му предлага на лицето со попреченост користење на активни мерки за вработување на Агенцијата за вработување во комбинација со услугите за професионална рехабилитација;
8. го координира и следи спроведувањето на мерките и услугите за поддржано вработување на лицата со попреченост и

9. редовно го следи лицето со попреченост до неговото вработување.
Постапка за утврдување на правото на професионална рехабилитација

Член 23
(1) Барањето за утврдување на проценка на работното функционирање и способност може да поднесе лицето со попреченост или неговиот законски застапник, како и работодавачот или Агенцијата за вработување, по претходна согласност на лицето со попреченост.

(2) Кон барањето од став (1) на овој член, се приложува потврда за попреченост на лицето во смисла на Член 4 став (2) од овој закон. 
(3) Стручниот работник од Член 22 од овој закон го упатува лицето со попреченост на утврдување на проценка на работното функционирање и способност во надлежен центар за професионална рехабилитација според местото на живеење или осигурување на лицето согласно територијалната покриеност од Член 30 ставови (3), (4), (5), (6) и (7) од овој закон, во рок од седум дена од денот на пријавување на лицето со попреченост во Агенцијата за вработување како барател на работа.

(4) Врз основа на спроведената проценка на работното функционирање и способност, надлежниот центар за професионална рехабилитација изготвува наод и мислење за лицето со попреченост, во рок од 15 дена од приемот на барањето.

(5) Кога центарот за професионална рехабилитација со наодот и мислењето од став (4) на овој член, утврдил потреба од професионална рехабилитација за лицето со попреченост со предлог услуги за професионална рехабилитација, Агенцијата за вработување донесува решение за остварување на правото на професионална рехабилитација на лицето со попреченост, во рок од 10 дена од денот на приемот на наодот и мислењето од надлежниот центар за професионална рехабилитација. 

(6) Против решението донесено во прв степен, подносителот на барање има право на жалба до министерот, во рок од 15 дена од денот на приемот на решението. 

(7) Стручниот работник од Член 22 од овој закон, го доставува решението од став (5) на овој член, до надлежниот центар за професионална рехабилитација, во рок од пет дена од денот на донесувањето.
Склучување на договор за професионална рехабилитација

Член 24
(1) Агенцијата за вработување го упатува невработеното лице со попреченост на професионална рехабилитација заради можно вработување кај надлежен центар за професионална рехабилитација или овластен давател на услуги за професионална рехабилитација.

(2) Вработеното лице со попреченост, кое не е оспособено за вршење на соодветни работи, на професионална рехабилитација го упатува работодавачот, по претходна согласност на лицето. 

(3) Опфатот на услуги, условите, трошокот, времетраењето, местото и начинот на спроведување на професионалната рехабилитација на невработеното лице со попреченост согласно проценката на работната способност изработена од надлежен центар за професионална рехабилитација, како и другите права и обврски во процесот на професионална рехабилитација се уредуваат со трипартитен договор помеѓу Агенцијата за вработување, корисникот на правото и центарот за професионална рехабилитација или овластениот давател на услуги за професионална рехабилитација.

(4) Опфатот на услуги, условите, трошокот, времетраењето, местото и начинот на спроведување на професионалната рехабилитација и работно оспособување на вработеното лице со попреченост согласно проценката на работната способност изработена од надлежен центар за професионална рехабилитација, како и другите права и обврски во процесот на професионална рехабилитација се уредуваат со трипартитен договор помеѓу работодавачот, корисникот на правото и центарот за професионална рехабилитација или овластениот давател на услуги за професионална рехабилитација.  
(5) Лицето со попреченост може непосредно да го избере центарот за професионална рехабилитација или овластениот давател на услуги за професионална рехабилитација кој ќе му ја обезбеди потребната услуга за професионална рехабилитација и со тој центар за професионална рехабилитација или овластен давател на услуги за професионална рехабилитација, Агенцијата за вработување ќе го склучи договорот од став (3) на овој член, односно работодавачот ќе го склучи договорот од став (4) на овој член. 
(6) Спроведување на услугите утврдени со договорите од ставовите (3) и (4) на овој член, мора да започне во рок од 30 дена од денот на склучување на договорот од став (3), односно став (4) на овој член, освен во случај на оправдани здравствени или семејни причини на лицето со попреченост и по негово барање, но не подоцна од три месеци од денот на склучување на договорот од став (3), одосно став (4) на овој член.

(7) По започнувањето на спроведување на услугите утврдени со договорите од ставовите (3) и (4) на овој член, стручниот работник од Член 22 од овој закон, во евиденцијата на невработени лица става назнака дека лицето со попреченост е вклучено во професионалната рехабилитација. 
(8) Нарачателот на услугата од ставовите (3) и (4) на овој член, ги контролира трошоците на услугата и одлучува за спроведување на понатамошни мерки и активности за професионална рехабилитација. 

Место и временско ограничување во изведување на услугите на професионална рехабилитација 
Член 25
(1) Услугите за професионалната рехабилитација се обезбедуваат локално, во заедницата на корисникот на правото на професионална рехабилитација заради обезбедување на лесен пристап до услугите.

(2) Лицето со попреченост може најмногу до два пати да биде вклучено во процес на професионална рехабилитација, а по извршената повторна проценка на лицето со попреченост по спроведување на услугите за професионална рехабилитација и донесениот наод и мислење од надлежниот центар за професионална рехабилитација. 
Цена на услугите за професионална рехабилитација

Член 26
(1) Цената на услугите за професионална рехабилитација се определува според висината на материјалните трошоци и трошокот за стручниот тим вклучен во спроведување на професионалната рехабилитација.

(2) Ценовникот за услугите за професионална рехабилитација го донесува министерот до 15 декември во тековната година за следната година.

(3) Ценовникот за услугите за професионална рехабилитација се објавува на веб страницата на Министерството, Агенцијата за вработување, центрите за професионална рехабилитација и овластените даватели на услуги за професионална рехабилитација. 
Средства за професионална рехабилитација

Член 27
Средствата за професионална рехабилитација на лице со попреченост се обезбедуваат од Компензаторниот фонд.

Паричен надоместок за време на професионалната рехабилитација

Член 28
(1) Вработеното лице со попреченост за време на професионалната рехабилитација има право на отсуство од работа и не може да му престане работниот однос поради отсуство од работа кое настанало за времетраење на професионалната рехабилитација.

(2) Вработеното лице со попреченост за време на професионална рехабилитација има право на надоместок на плата во висина од 80% од пензиската основица за определување на инвалидската пензија согласно Законот за пензиското и инвалидското осигурување.

(3) По правило, невработеното лице со попреченост за време на професионалната рехабилитација не заснова работен однос, а доколку заснова работен однос може да продолжи со користењето на услугата од професионална рехабилитација само ако му е неопходна.

(4) Невработено лице со попреченост кое е вклучено во мерките и услугите на професионална рехабилитација има право на парична помош за времетраењето на услугите во висина од 50% од минималната нето плата утврдена со закон, доколку професионалната рехабилитација се одвива во времетраење од најмалку 80 часа месечно како збир од сите обезбедени услуги за професионална рехабилитација на лицето со попреченост.

(5) За време на професионалната рехабилитација невработеното лице со попреченост кој е корисник на паричен надоместок по основ на невработеност или социјална парична помош не го губи правото на надоместокот. 
Глава III
СИСТЕМ ЗА ПРОФЕСИОНАЛНА РЕХАБИЛИТАЦИЈА
Елементи на системот за професионална рехабилитација

Член 29
(1) Министерството го воспоставува системот на професионална рехабилитација и го овозможува неговото функционирање.

(2) Министерството го обезбедува вршењето на дејноста професионална рехабилитација преку издавање дозвола за вршење на работи од професионалната рехабилитација на центрите за професионална рехабилитација и на други правни лица, вклучувајќи ги установите и институциите за образование и обука (овластен давател на услуги за професионална рехабилитација). 
Основање на центри за професионална рехабилитација

Член 30
(1) По предлог на Министерството, Владата на Република Северна Македонија (во натамошниот текст: Владата) со одлука основа четири центри за професионална рехабилитација на територијата на Република Северна Македонија со седиште во Скопје, Битола, Тетово и Штип. По спроведена анализа од Министерството и утврдена потреба, Владата може со одлука да основа и дополнителни центри за професионална рехабилитација. 

(2) Центар за професионала рехбилитација е давател на услуги за професионална рехабилитација формиран како организациона единица во јавна установа за социјална заштита со цел спроведување на услуги за професионална рехабилитација на лица со попреченост.

(3) Центар за професионална рехабилитација во рамки на Јавната установа Завод за рехабилитација на деца и младинци се основа за скопскиот и североисточниот регион на државата.

(4) Центарот за професионална рехабилитација за Пелагонискиот и Вардарски плански регион е со седиште во Битола.

(5) Центарот за професионална рехабилитација за Полошкиот и Југозападен плански регион е со седиште во Тетово.

(6) Центарот за професионална рехабилитација за Источниот и Југоисточниот плански регион е со седиште во Штип.
(7) Седиштето на друг центар за професионална рехабилитација се определува со одлуката од став (1) на овој член.
(8) Центарот за професионална рехабилитација може да основа мобилен тим составен од стручни лица со цел да ги доближи услугите за професионална рехабилитација од Член 12 став (1) од овој закон, до корисниците на услугата. 
(9) Ако со овој закон поинаку не е определено, основањето и престанокот на установата за социјална заштита во чии рамки како организациона единица е формиран центар за професионална рехабилитација се врши согласно Законот за социјалната заштита. 
(10)  Лицата со стручни профили вработени во центарот за професионална рехабилитација и кои ги обезбедуваат услугите за професионална реџабилитација треба да имаат лиценца за работа согласно Законот за социјалната заштита. 

Финансирање на центрите за професионална рехабилитација

Член 31
(1) Работата на центрите за професионална рехабилитација се финансира од Буџетот на Република Северна Македонија. 

(2) Центрите за професионална рехабилитација може да остваруваат приходи од самофинансирачки активности како што се обезбедување на услуги за професионална рехабилитација врз основа на склучените договори од Член 24 ставови (3) и (4), продажба на производи создадени за време на професионалната рехабилитација, подароци, легати, донации и други извори.
Дозвола за вршење услуги на професионална рехабилитација 
Член 32
(1) Центарот за професионална рехабилитација, односно овластениот давател на услуги за професионална рехабилитација може да започне со работа кога Министерството ќе утврди дека се исполнети условите за почеток со работа и издаде дозвола за вршење на работи од професионалната рехабилитација (во натамошниот текст: дозвола). 
(2) Дозволата се издава на центар за професионална рехабилитација, односно давател на услуги за професионална рехабилитација, кој ги исполнува следниве услови:

1. да е правно лице регистриранo во Централниот регистар на Република Северна Македонија, а за центар за професионална рехабилитација и да е основан со одлука на Владата;
2. да има обезбеден простор, опрема и стручен кадар;
3. да има план за обезбедување на финансиски и материјални средства и
4. да има внатрешни процедури за евалуација на дадените услуги и за проценка на задоволството на корисниците, во согласност со нормативите и стандардите за давање на услугата.

(3) Министерот донесува решение по барањето за добивање дозвола, како и за ограничување и одземање на дозволата, врз основа на претходно мислење на Комисијата за овластување за вршење на работи од професионалната рехабилитација (во натамошниот текст: Комисија за овластување). Министерот го донесува решението по барањето за добивање на дозвола во рок од 45 дена од денот на приемот на барањето.
(4) Против решението од став (4) на овој член, барателот може да изјави жалба до Државната комисија за одлучување во управна постапка и постапка од работен однос во втор степен, во рок од 15 дена од денот на приемот на решението. 

(5) Министерството и овластениот давател на услуги за професионална рехабилитација склучуваат управен договор во кој се уредуваат меѓусебните права и обврски во врска со обезбедувањето на услугите за професионална рехабилитација на лица со попреченост.

(6) Министерството води евиденција на центри за професионална рехабилитација и овластени даватели на услуги за професионална рехабилитација според видот на услуги за кои им е дадена дозвола за работа, која се објавува на веб страницата на Министерството.

(7) Дозволата на центрите за професионална рехабилитација и овластените даватели на услуги за професионална рехабилитација се обновува на секои пет години.

(8) Дозволата на центрите за професионална рехабилитација и овластените даватели на услуги за професионална рехабилитација може да биде одземена или вршењето на работите да биде ограничено, ако центарот за професионална рехабилитација или овластениот давател на услугата делумно или целосно не ги исполнува условите за вршење работи од областа на професионалната рехабилитација, утврдени со овој закон.

(9) Поблиските услови и критериуми за издавање дозвола на центри за професионална рехабилитација и даватели на услуги за професионална рехабилитација, потребната документација, образецот на барањето за добивање дозволата, начинот и постапката за издавање, ограничување и одземање на дозволата, содржината и начинот на водење на евиденцијата на центрите за професионална рехабилитација и овластените даватели на услуги за професионална рехабилитација ги пропишува министерот.

Комисија за овластување за вршење работи од областа на професионалната рехабилитација
Член 33
(1) Министерот ја формира Комисијата за овластување во состав од седум члена, од кои четири од Министерството, еден од Заводот за социјални дејности со претходно десетгодишно работно искуство во дејноста социјална заштита, еден член од редот на високо-образовните установи и научни институти и еден член од организација на лицата со попреченост.

(2) Во состав на Комисијата за овластување треба да има социјален работник, правник и специјален едукатор и рехабилитатор.

(3) Мандатот на членовите на Комисијата за овластување е четири години со можност за повторен избор.

(4) Комисијата за овластување избира претседател од редот на членовите-претставници на Министерството.

(5) Комисијата за овластување донесува деловник за работа.
(6) Членовите на Комисијата за овластување за работата во комисијата имаат право на годишен паричен надоместок во износ од најмногу две просечни исплатени месечни нето плати во Република Северна Македонија за претходната година, чијшто износ го определува министерот со решение. 
Јавен повик за овластени даватели на услуги за професионална рехабилитација

Член 34
(1) Министерството најмалку еднаш во три години, а по потреба и пројавен интерес ѝ почесто, објавува јавен повик за обезбедување на услуги за професионална рехабилитација од страна на даватели на кој можат да се пријават правни лица кои ги исполнуваат условите од Член 32 од овој закон.  

(2) Јавниот повик од став (1) на овој член, се објавува во најмалку два дневни весници кои се издаваат на целата територија на Република Северна Македонија од кои еден од весниците кој се издава на јазикот што го зборуваат најмалку 20% од граѓаните кои зборуваат службен јазик различен од македонскиот јазик, како и на веб страницата на Министерството.
(3) Во јавниот повик од став (1) на овој член, се наведуваат потребните документи кои се поднесуваат, роковите за спроведување на постапката по јавниот повик и временскиот период во кој ќе се даваат услугите за професионална рехабилитација. 

Финансирање на овластените даватели на услуги за професионална рехабилитација

Член 35
Работата на овластените даватели на услуги за професионална рехабилитација се финансира со наплата од обезбедената услуга чијшто износ се определува во ценовникот за услуги од Член 26 од овој закон.

Глава IV
МЕРКИ И УСЛУГИ ЗА ПОДДРЖАНО ВРАБОТУВАЊЕ
Право на користење мерки и услуги за поддржано вработување 

Член 36
(1) Поддржаното вработување во смисла на овој закон се остварува преку мерки и услуги кои што обезбедуваат континуирана индвидуализирана поддршка заснована на потребите на лицата со попреченост и работодавачите за пристап, адаптација, задржување и унапредување на работните вештини во отворениот пазар на труд и заштините друштва.   

(2) Право на користење мерки и услуги за поддржано вработување стекнува лице со попреченост кое:

1. има потврда за попреченост на лицето во смисла на Член 4 став (2) од овој закон;
2. се вработува на отворениот пазар на трудот или во заштитно друштво или е вработено лице и 

3. врз основа на извршена проценка на работното функционирање и способност на лицето со попреченост, надлежниот центар за професионална рехабилитација со наод и мислење му утврдил потреба од користење на мерки и услуги за поддржано вработување во смисла на овој закон. 
Видови на мерки и услуги за поддржано вработување

Член 37
(1) Мерките и услугите за поддржано вработување вклучуваат, но не се ограничени на:
1. кариерно советување и планирање, за идентификација на вештини, интереси и можности;
2. медијација при вработување, што обезбедува комуникација помеѓу работодавач и лице со попреченост;
3. професионална индивидуална обука за развој на специфични работни вештини и рутини;
4. социо-психолошка поддршка, вклучително и професионално менторство на работното место;
5. техничка и технолошка поддршка, како обука за користење на асистивна технологија;
6. обуки за развој на меки вештини, како комуникација, работа во тим и решавање конфликти;
7. образовна поддршка и менторство, преку туторство, материјали во пристапен формат или помош при учење на работното место;
8. постојана или периодична поддршка според индивидуални потреби на лицето како и 
9. дополнителните услуги за професионална поддршка за лицата со попреченост и работодавачите во насока на обезбедување на техничка, едукативна, психо-социјална и логистичка поддршка во процесот на вработување, работење и унапредување во кариерата на лицата со попреченост.
(2) Мерките и услугите за поддржано вработување се спроведуваат во времетраење до 12 месеци, којшто период зависи од индивидуалните потреби на лицето со попреченост и начинот на организирање и изведување на мерките и услугите. 

(3) Услугата за поддржано вработување од став (1) точка 3 на овој член, се спроведува во времетраење од три до шест месеци, со вкупен број на часови до 100 часа, вклучително и интензивна стручна поддршка во првата недела во времетраење од 10 до 40 часа. За вработените лица со попреченост кај кои настанале ненадејни промени во здравствената состојба, услугата се спроведува во период од три до 12 месеци, со вкупен број на часови до 100 часа. По спроведената услуга, се следи корисникот на услугата периодично, од еден до два пати месечно, во текот на следните 12 месеци. 

(4) Надлежниот центар за професионална рехабилитација или овластениот давател на услуги за професионална рехабилитација издава месечен и завршен извештај за спроведената услугата со следните податоци:
1. основни информации за лицето со попреченост;
2. вид на спроведената услуга;
3. времетраење на услугата; 

4. содржина, применети методи и техники;
5. оценка за постигнатите резултати и проценка на работното оспособување (стекнати знаења, вештини и искуство, оперативна ефикасноста и квалитетот на работа, работна издржливост, оптоварување и толеранција према факторите во животната средина, способност лицето со попреченост да учествува во работната средина и способност да се организира работењето и преземање на одговорност) и 

6. предлог за понатамошни услуги за професионална рехабилитација за конкретното лице со попреченост или предлог на мерки и услуги за поддржано вработување. 

(5) Надлежниот центар за професионална рехабилитација или овластениот давател на услуги за професионална рехабилитација го доставува извештајот од став (4) на овој член, до нарачателот на услугата во рок од три дена од денот на неговото изготвување.
(6) Формата и начинот на спроведување на мерките и услугите за поддржано вработување од став (1) на овој член, ги пропишува министерот со актот од Член 12 став (4) од овој закон.
Постапка за утврдување на правото на користење мерки и услуги за поддржано вработување
Член 38
Постапката за утврдување на правото на користење мерки и услуги за поддржано вработување се спроведува согласно одредбите од Член 23 од овој закон. 
Склучување на договор за обезбедување на мерки и услуги за поддржано вработување
Член 39
(1) Агенцијата за вработување го упатува невработеното лице со попреченост на користење мерки и услуги за поддржано вработување кај надлежен центар за професионална рехабилитација или овластен давател на услуги за професионална рехбилитација. 

(2) Работодавачот го упатува вработеното лице со попреченост на користење мерки и услуги за поддржано вработување кај надлежен центар за професионална рехабилитација или овластен давател на услуги за професионална рехбилитација.  
(3) Опфатот на услугите, условите, времетраењето и начинот на спроведување на поддржаното вработување на невработеното лице со попреченост согласно проценката на работната способност изработена од надлежен центар за професионална рехабилитација се уредуваат со трипартитен договор што се склучува помеѓу Агенцијата за вработување, корисникот на правото и центарот за професионална рехабилитација или овластениот давател на услуги за професионална рехабилитација.

(4) Опфатот на услугите, условите, времетраењето и начинот на спроведување на поддржаното вработување на вработеното лице со попреченост согласно проценката на работната способност изработена од надлежен центар за професионална рехабилитација се уредуваат со трипартитен договор што се склучува помеѓу работодавачот, корисникот на правото и центарот за професионална рехабилитација или овластениот давател на услуги за професионална рехабилитација.

(5) Лицето со попреченост може непосредно да избере кој центар за професионална рехабилитација или овластен даватели на услуги за професионална рехабилитација ќе му ја обезбеди потребната услуга за поддржано вработување и со тој субјект ќе се склучи договорот од став (3), односно став (4) на овој член. 

(6) Спроведување на услугите утврдени со договорот од ставовите (3) и (4) на овој член, мора да започнат во рок од еден месец од денот на склучување на договорот од ставовите (3) и (4) на овој член, освен во случај на оправдани здравствени или семејни причини на лицето со попреченост и по негово барање, но не подоцна од три месеци од денот на склучување на договорот од ставовите (3) и (4) на овој член. 
(7) Нарачателот на услугата утврдена со договорот од став (3), односно став (4) на овој член, ги контролира трошоците на услугата и одлучува за спроведување на понатамошни мерки и услуги за поддржано вработување. 

Место и временско ограничување на изведување на мерките и услугите за поддржано вработување

Член 40
(1) Услугите за поддржано вработување се обезбедуваат локално, во заедницата на корисникот на услугите за поддржано вработување со цел обезбедување на лесен пристап до услугите.

(2) Времетраењето на користење на услугите за поддржано вработување зависи од работната способност на лицето и покажаниот напредок во процесот на поддржано вработување, но не може да биде подолго од 12 месеци. 

Цена на услугите за поддржано вработување

Член 41
(1) Услугите за поддржано вработување се обезбедуваат по цени определени во ценовникот на услуги од член 26 од овој закон. 
(2) Средствата за користење на услугите за поддржано вработување се обезбедуваат од Компензаторниот фонд.

ТРЕТ ДЕЛ

МЕРКИ ЗА ВРАБОТУВАЊЕ, РАБОТЕЊЕ И ПОДДРШКА НА ЛИЦАТА СО ПОПРЕЧЕНОСТ
Глава I
ВРАБОТУВАЊЕ НА ЛИЦА СО ПОПРЕЧЕНОСТ
Начин на вработување на лица со попреченост

Член 42
(1) Лицето со попреченост може да се вклучи на отворениот пазар на трудот на следниот начин:

1. без финансиска и/или друг вид поддршка;
2. со финансиска поддршка преку користење на една или повеќе мерки за вработување, работење и поддршка на лицата со попреченост од Член 46 став (1) од овој закон;
3. со користење стручна поддршка преку професионална рехабилитација или поддржано вработување или

4. со користење и на финансиска и на стручна поддршка.

(2) Лицето со попреченост може да се вработи и во заштитно друштво под услови определени со овој закон. 

(3) Лицето со попреченост кое не е во работен однос може да се вработи на конкретно работно место доколку ги исполнува општите и посебните услови за работа и е оспособено за вршење на работите на тоа работно место. 

Афирмативни мерки

Член 43
(1) Работодавачите од јавниот сектор и другите правни лица му даваат предност на лицето со попреченост при вработувањето кога лицето со попреченост подеднакво како и другите кандидати ги исполнува општите и посебните услови од објавениот оглас за конкретното работно место.

(2) За остварување на правото на првенство во вработувањето од став (1) на овој член, лицето со попреченост во пријавата на огласот ја наведува состојбата на попреченост и ги приложува сите докази за исполнување на бараните услови, вклучувајќи ја и потврда за попреченост на лицето во смисла на Член 4 став (2) од овој закон. 

(3) Во случај кога две или повеќе лица со попреченост ги исполнуваат условите пропишани со огласот и имаат право на првенство при вработување според овој или друг закон, работодавачот самостојно одлучува за изборот на кандидатот, имајќи ги предвид потребите на работниот процес, резултатите постигнати во постапката за оценка на кандидатите и интересот и мотивацијата на кандидатот.

Глава II
ЗАШТИТНО ДРУШТВО 
Стекнување и губење статус на заштитно друштво

Член 44
(1) Заради вработување на лица со попреченост се основаат заштитни друштва како трговски друштва. Заштитно друштво може да се основа и да работи како заштитно друштво ако вработува најмалку 10 лица на неопределено време од кои најмалку 40% од вкупниот број на вработени се лица со попреченост во смисла на Член 4 став (2) од овој закон.
(2) По исклучок од став (1) на овој член, заштитно друштво може да се основа и да работи како заштитно друштво ако вработува најмалку пет лица на неопределено време од кои најмалку три се лица со попреченост, под услов заштитното друштво да е во сопственост и со него да управува лице со попреченост.
(3) Статусот на заштитно друштво го утврдува Агенцијата за вработување, по претходно поднесено барање на заштитното друштво, кон кое ја приложува документацијата за лицата со попреченост кои се вработени или ќе се вработат во заштитното друштво.

(4) Поблиските услови од став (1) на овој член и потребната документација за утврдување на статусот на заштитно друштво ги пропишува министерот, во согласност со министерот за економија и труд.

(5) Агенцијата за вработување со решение утврдува статус на заштитно друштво, во рок од 30 дена од денот на приемот на барањето.  

(6) Против решението од став (5) на овој член, работодавачот има право на жалба до министерот, во рок од 15 дена од денот на приемот на решението.

(7) Новоосновано заштитно друштво е должно во период од 90 дена да ги вработи сите работници сметано од денот на донесувањето на решението од став (5) на овој член, во спротивно не го стекнува статусот на заштитно друштво и во период од една година од истекот на рокот не може да работи како заштитно друштво и основачот или член на неговото потесно семејство не може да основа ново заштитно друштво.

(8) Заштитното друштво не го губи статусот на заштитно друштво ако не ги исполнува условите од став (1) на овој член, до 90 дена непрекинато.

(9) Ако заштитното друштво не ги исполнува условите од став (1) на овој член, повеќе од 90 дена непрекинато или во текот на работењето на заштитното друштво повеќе од три пати во вкупно траење од 90 дена кумулативно, го губи статусот на заштитно друштво и во период од една година не може да работи како заштитно друштво и основачот или член на неговото потесно семејство не може да основа ново заштитно друштво.

(10) Во случаите од ставовите (7) и (9) од овој член, Агенцијата за вработување донесува решение со кое констатира дека заштитното друштво не го стекнало статусот на заштитно друштво, односно решение со кое го одзема статусот на заштитно друштво.  

(11) Подносителот на барањето од став (3) на овој член, е должен да го извести надлежниот центар за вработување при Агенцијата за вработување за секоја промена на фактите или околностите кои влијаат на статусот на заштитното друштво и биле основа за доделување на статус на заштитно друштво, во рок од 15 дена од денот кога настанале тие промени. 

Исполнување на условите за заштитно друштво

Член 45
(1) Агенцијата за вработување секоја месец врши проверка дали заштитното друштво ги исполнува условите од Член 44 став (1), односно став (2) од овој закон, преку податоците добиени од Управата за јавни приходи за месечна пресметка за плаќање на придонеси од задолжително социјално осигурување.

(2) Доколку заштитното друштво не ги исполнува условите од Член 44 став (1), односно став (2) од овој закон, Агенцијата за вработување го информира Министерството и му го доставува решението од Член 44 став (10) од овој закон.

(3) Со донесувањето на решението од Член 44 став (10) од овој закон, престанува исплатата на средствата по основ на придонеси за задолжително социјално осигурување.

Глава III
ВИДОВИ МЕРКИ ЗА ВРАБОТУВАЊЕ И РАБОТЕЊЕ НА ЛИЦАТА СО ПОПРЕЧЕНОСТ
Видови мерки

Член 46
(1) Мерките за поддршка на вработувањето и работењето на лицата со попреченост се:

1. доделување на неповратни финансиски средства за вработување на неопределено време на лице со попреченост кое нема засновано работен однос;
2. доделување на неповратни финансиски средства за соодветно приспособување на работното место на кое ќе работи лицето со попреченост доколку тоа е потребно;
3. ослободување од даноци и обезбедување на средства за придонеси од задолжително социјално осигурување и

4. обезбедување на работен асистент. 

(2) Мерките од став (1) на овој член, се финансираат од Компензаторниот фонд. 

(3) Мерките од став (1) на овој член, ги користи работодавачот, односно лицето со попреченост кое самостојно врши дејност како самовработено лице и заштитното друштво.

(4) Работодавачите од јавниот сектор кои се финансираат директно или индиректно од Буџетот на Република Северна Македонија може да ги користат само мерките од став (1) точки 2 и 4 на овој член.  

(5) Начинот на користење на мерките од став (1) од овој член и начинот на доделување и исплата на средствата од Компензаторниот фонд ги пропишува министерот, во согласност со министерот за економија и труд.
(6) Ако барањето за користење на мерка од став (1) на овој член, се однесува на лице со попреченост кое нема засновано работен однос и не е евидентирано во евиденцијата на невработени лица на Агенцијата за вработување, по приемот на барањето Агенцијата за вработување по службена должност го евидентира лицето со попреченост во евиденцијата на невработени лица.
Доделување на неповратни средства за вработување 

Член 47
(1) Право на доделување на неповратни средства за вработување на неопределено време на лице со попреченост кое нема засновно работен однос има работодавачот кој вработува лице со попреченост, лицето со попреченост кое самостојно врши дејност како самовработено лице и заштитното друштво.

(2) Висината на неповратните средства од став (1) на овој член, изнесува 20 просечни нето плати исплатени во Република Северна Македонија за претходната година пред вработувањето за вработување на лица со попреченост до 90%, односно 40 просечни нето плати исплатени во Република Северна Македонија за претходната година пред вработувањето за вработување на лице со 90 до 100% попреченост. 

(3) Барање за користење на неповратни средства од став (1) на овој член, може да се поднесе најрано по истекот на три месеци од денот на вработувањето на неопределено време на лицето со попреченост.

Барање, одлучување и исплата на неповратни средства за вработување
Член 48
(1) Агенцијата за вработување го доделува правото од Член 47 став (1) од овој закон, по поднесено барање од работодавачот кој вработува лице со попреченост, лицето со попреченост кое самостојно врши дејност како самовработено лице или заштитното друштво до центарот за вработување на чие подрачје е седиштето на барателот.

(2) Подносителот на барањето од став (1) на овој член, може да користи неповратни средства за вработување на лице со попреченост од Компензаторниот фонд, ако деловно е активен, има позитивен бонитет за претходната година и редовно исплатува плата за последните три месеци сметано од денот на вработувањето на лицето со попреченост.
(3) Доказите за исполнување на условите од став (2) на овој член, кои се поднесуваат заедно со пополнетото барање за доделување на неповратни средства за вработување на неопределено време на лице со попреченост, се пропишуваат во актот од Член 46 став (5) од овој закон. 

(4) Условот за редовна исплата на плата од став (2) на овој член, не се однесува на лицето со попреченост кое самостојно врши дејност како самовработено лице.
(5) Под вработување на неопределено време на лице со попреченост во смисла на овој закон не се смета и нема да се доделат неповратни средства од Компензаторниот фонд кога заштитното друштво го намалил бројот на вкупно вработени лица со попреченост на неопределено време утврден во Член 44 ставови (1) и (2) од овој закон, сметано од денот на влегувањето во сила на законот, а за чие вработување се користени средства од Компензаторниот фонд и на нивно место вработува нови лица со попреченост, освен ако намалениот број е поради тоа што работниот однос на лицето со попреченост му престанал поради промена на место на живеење, иселување, отслужување на казна затвор во времетраење подолго од шест месеци, остварување на право на пензија или во случај на смрт.

(6) Некомплетните барања нема да се обработуваат и по нив нема да се одлучува се додека не се усогласат согласно одредбите на овој закон и прописите донесени врз основа на овој закон.

(7) Агенцијата за вработување донесува решение за доделување на средствата од Компензаторниот фонд во рок од 30 дена од денот на приемот на комплетното барање. 

(8) Против решението од став (7) на овој член, подносителот на барањето има право на жалба до министерот, во рок од 15 дена од денот на приемот на решението.

(9) Агенцијата за вработување и корисникот на средствата склучуваат договор за користењето на средствата со кој поблиску се утврдуваат условите и начинот на користењето на средствата. Во договорот се содржи клаузула на извршност која предвидува наплата на средства од корисникот во случај на непочитување на обврските од овој закон и договорот.

(10) Неповратните средства за вработување на лице со попреченост се користат единствено за намената за која се доделени.

(11) Корисникот на неповратните средства за вработување на лице со попреченост е должен да го извести надлежниот центар за вработување за секоја промена на фактите или околностите кои влијаат на користење на правото и биле основа за исплата на неповратни средства за вработување, во рок од 15 дена од денот кога настанале тие промени.

Соодветно приспособување на работното место 

Член 49
(1) Право на неповратни финансиски средства за соодветно приспособување на работното место за лице со попреченост има работодавачот кој вработува лице со попреченост, лицето со попреченост кое самостојно врши дејност како самовработено лице и заштитното друштво, доколку е тоа потребно.

(2) При вработување на лице со попреченост, работодавачот е должен да создаде пристапни услови за работење и да овозможи соодветно приспособување на лицето со попреченост кое се вработува.
(3) Постапката се доделување на неповратни финансиски средства за соодветното приспособување на работното место се поведува ако лицето со попреченост кое се вработува тоа го побарало и заеднички се договорило со работодавачот. 

(4) Обврската да се обезбеди соодветно приспособување се однесува и на ситуации во кои работодавачот требал да сфати дека лицето кое се вработува имало попреченост која може да бара приспособување заради отстранување на бариерите за остварување на правата од работа и вработување.
(5) Работодавачот, во рок од 15 дена од денот кога лицето со попреченост побарало соодветно приспособување или кога потребата за приспособување станала очигледна, треба да се изјасни за можноста да го обезбеди соодветното приспособување за отпочнување на работниот процес со лицето со попреченост. 

(6) Висината на неповратните финансиски средства за соодветно приспособување на работното место изнесува најмногу до двесте просечни бруто плати исплатени во Република Северна Македонија за годината која претходи на годината во која е поднесено барањето. Средства за иста намена може повторно да се користат за истото вработено лице со попреченост кај истиот работодавач најмногу два пати, ако тоа го налагаат промените на техничко-технолошкиот процес или видот и степенот на попреченоста на лицето, но не пред истекот на три години од претходно одобрените средства за оваа намена, освен за асистивната опрема во кој случај може да се доделуваат неповратни средства за исто вработено лице со попреченост кај ист работодавач без бројчани и временски ограничувања. 
(7) Барање за користење на неповратните финансиски средства за соодветно приспособување на работното место може да се поднесе до Компензаторниот фонд најрано по истекот на 30 дена од денот на вработувањето на неопределено време на лицето со попреченост, вклучително и за соодветното приспособување кое биле извршено додека лицето било во работен однос на определено време.

(8) Корисникот на неповратни финансиски средства за соодветното приспособување на работното место не може набавената опрема, технички помагала и асистивна опрема во функција на соодветно приспособување на работното место на лицето со попреченост да ги изнајмува, дава под закуп или оттуѓува во рок од три години од денот на добивањето на средствата.

Барање, одлучување и исплата на неповратни средства за соодветно приспособување
Член 50
(1) Агенцијата за вработување го доделува правото од Член 49 став (1) од овој закон, по поднесено барање од работодавачот кој вработува лице со попреченост, лицето со попреченост кое самостојно врши дејност како самовработено лице или заштитното друштво до центарот за вработување на чие подрачје е седиштето на подносителот на барањето.

(2) Подносителот на барањето може да користи неповратни финансиски средства за соодветното приспособување на работното место, ако деловно е активен, има позитивен бонитет за претходната година и редовно исплатува плата за последниот месец пред поднесување на барањето.

(3) Доказите за исполнување на условите од став (2) на овој член, кои се поднесуваат заедно со барањето за доделување на неповратни средства за соодветно приспособување на работното место на лице со попреченост, се пропишуваат во актот од Член 46 став (5) од овој закон.

(4) Условот за редовна исплата на плата од став (2) на овој член, не се однесува на лицето со попреченост кое самостојно врши дејност како самовработено лице.

(5) Некомплетните барања нема да се обработуваат и по нив нема да се одлучува се додека не се усогласат согласно одредбите на овој закон и прописите донесени врз основа на овој закон.

(6) По приемот на барањето од став (1) на овој член, Агенцијата за вработување до надлежниот центар за професионална рехабилитација доставува барање за изработка на проценка за потребите за соодветното приспособување на работното место за лицето со попреченост.

(7) Надлежниот центар за професионална рехабилитација ja изработува проценката за потребите за соодветното приспособување на работното место за лицето со попреченост согласно Член 16 од овој закон и во рок од 20 дена од денот на приемот на барањето од Агенцијата за вработување издава наод и мислење за потребите за соодветното приспособување на работното место за лицето со попреченост. 

(8) Образецот на наодот и мислењето за соодветното приспособување што го издава надлежниот центар за професионална рехабилитација го пропишува министерот во актот од Член 12 став (4) од овој закон.

(9) Надлежниот центар за вработување донесува решение за доделување на средствата од Компензаторниот фонд во рок од 60 дена од денот на приемот на комплетното барање од став (1) на овој член. 

(10) Против решението од став (9) на овој член, подносителот на барање има право на жалба до министерот, во рок од 15 дена од денот на приемот на решението.

(11) Агенцијата за вработување и корисникот на неповратните финансиски средства за соодветното приспособување на работното место склучуваат договор за користење на средствата со кој поблиску се утврдуваат условите и начинот на користењето на средствата. Во договорот се содржи клаузула на извршност која предвидува наплата на средства од корисникот во случај на непочитување на обврските од овој закон и договорот.

(12) Средствата неповратните финансиски средства за соодветното приспособување на работното место се користат единствено за намената за која се доделени.

(13) Ако со решението од став (9) на овој член, се доделуваат неповратни средства за соодветно приспособување на работното место во вредност повисока од 100.000 денари или средствата се доделуваат на барател кој е работодавач од јавниот сектор, Агенцијата за вработување ја врши исплатата на средствата во рок од седум дена од денот на склучување на договорот од став (11) на овој член.

(14) Работодавачот на кој му е извршена исплата на неповратни средства за соодветно приспособување на работното место согласно став (13) на овој член, е должен да го изврши соодветното приспособување во рок од 90 дена од денот на склучување на договорот од став (11) на овој член и за тоа да ја извести Агенцијата за вработување.

(15) Документацијата која корисникот на средствата ја поднесува заедно со известувањето од став (14) на овој член, се пропишува во актот од Член 46 став (5) од овој закон.

(16) Корисникот на неповратните финансиски средства за соодветното приспособување на работното место е должен надлежниот центар за вработување да го извести за секоја промена на фактите или околностите кои влијаат на користење на правото и биле основа за исплата на неповратни средства за соодветно приспособување, во рок од 15 дена од денот кога настанале тие промени.

Ослободување од даноци и обезбедување на придонеси 

Член 51
(1) Право на ослободување од плаќање на данок на личен доход и обезбедување придонеси од задолжително социјално осигурување има работодавачот кој вработува лице со попреченост, лицето со попреченост кое самостојно врши дејност како самовработено лице и заштитното друштво. 

(2) Средствата за придонеси од задолжително социјално осигурување од став (1) на овој член, се обезбедуваат од Компензаторниот фонд.

(3) За намените од став (2) на овој член, од Компензаторниот фонд се обезбедуваат средства најмногу во висина на придонесите на основица од две нето просечни плати исплатени во Република Северна Македонија во претходниот месец. За разликата од нето платата која го надминува овој износ, средствата за придонеси ги плаќа работодавачот.

(4) За вработените во заштитното друштво кои не се лица со попреченост и се вработени на неопределено време, заштитното друштво се ослободува од плаќањето на данок на личен доход и средствата за придонеси за задолжително социјално осигурување се обезбедуваат од Компензаторниот фонд и тоа во следните износи и периоди: 
1. во висина до најмногу до една просечна бруто плата исплатена во Република Северна Македонија во претходната година, за период од една година сметано од денот на започнувањето со примената на овој закон, при што за разликата од платата која го надминува овој износ, средствата за придонеси од задолжително социјално осигурување ги плаќа работодавачот;
2. во висина од 50% од основицата на која се пресметуваат придонесите од задолжително социјално осигурување за период од една дополнителна година сметано од истекот на периодот од точка 1 на овој став и
3. во висина од 20% од основицата на која се пресметуваат придонесите од задолжително социјално осигурување за период од една дополнителна година сметано од истекот на периодот од точка 2 на овој став, по што престанува обезбедувањето средства за придонеси за задолжително социјално осигурување од Компензаторниот фонд и ослободувањето од плаќањето на данок на личен доход.

Обезбедување на работен асистент 

Член 52
(1) Лицето со попреченост има право на обезбедување работен асистент во текот на вработувањето, самовработувањето или процесот на професионална рехабилитација, кога поради природата на попреченоста му е потребна поддршка за ефективно извршување на работните обврски или активности поврзани со работа.

(2) Право на доделување на неповратни средства за обезбедување на работен асистент има работодавачот кој вработува лице со попреченост, лицето со попреченост кое самостојно врши дејност како самовработено лице и заштитното друштво, како и самото лице со попреченост кога користи услуги на професионална рехабилитација. 

(3) Работниот асистент не смее да ги извршува суштинските работни задачи утврдени за работното место на кое се вработува лицето со попреченост. Работниот асистент го поддржува и му овозможува на лицето со попреченост самостојно да ги извршува работните задачи и еднакво да учествува во работниот процес.

(4) Работниот асистент обезбедува поддршка во: ориентација во работната средина, користење на опрема и алати, пристап до информации и комуникации, административна организација на работниот ден и друга соодветна поддршка поврзана со работното место.

(5) Обезбедувањето работен асистент претставува форма на соодветно приспособување и индивидуализирана поддршка со цел обезбедување еднакви можности за пристап до работа и задржување на работата и вклучување на пазарот на труд.
(6) Работниот асистент може да биде ангажиран на определено или неопределено време, во зависност од степенот на поддршка кај лицето со попреченост.

(7) Кога попреченоста е од таква природа што поддршката е потребна континуирано, лицето има право на постојан работен асистент, со ревизија на проценката за потребата најмалку еднаш на три години.

(8) Потребата од работен асистент, обемот и траењето на поддршката се утврдуваат со индивидуалниот план од страна на Агенцијата за вработување, а врз основа на претходно изработена проценка за работно функционирање и способност од надлежниот центар за професионално рехабилитација.

(9) Работниот асистент е лице кое има најмалку една година работно искуство во работни процеси и задачи за кои лицето со попреченост се вработува и е вработен кај работодавачот кој склучил договор со Агенцијата за вработување за обезбедување на работен асистент на лицето со попреченост. Работниот асистент може да биде лице кое пред доделувањето на правото на обезбедување работен асистент било вработено кај работодавачот или се вработува кај работодавачот по вработувањето на лицето со попреченост.
(10) За лицето со попреченост кое самостојно врши дејност како самовработено лице, обезбедувањето на работен асистент се врши врз основа на барање од лицето и план за деловно работење. 

(11) Работниот асистент за лицето со попреченост кое самостојно врши дејност како самовработено лице, е физичко лице кое има една година работно искуство во работни процеси и задачи за кои лицето со попреченост кое самостојно врши дејност како самовработено лице се вработува.

(12) За лицето со  попреченост кое користи услуга за професионална рехабилитација, работниот асистент може да биде ангажиран преку надлежен центар за професионална рехабилитација или овластен давател на услуги за професионална рехабилитација, во соработка со Агенцијата за вработување и организациите на лица со попреченост.
(13) Поблиските критериуми, стандарди и постапка за ангажирање на работен асистент, износот на неговиот надоместок, како и начинот на следење и надзор над користењето на мерката ги пропишува министерот, во согласност со министерот за економија и труд.
Барање, одлучување и исплата на неповратни средства за работен асистент
Член 53
(1) Агенцијата за вработување го доделува правото од Член 52 став (1) од овој закон, по поднесено барање од работодавачот кој вработува лице со попреченост, лицето со попреченост кое самостојно врши дејност како самовработено лице или заштитното друштво до центарот за вработување на чие подрачје е седиштето на барателот. Барањето може да биде поднесено ако лицето со попреченост кое се вработува претходно побарало или дало согласност да се започне постапка за доделување на ова право.
(2) Во барањето од став (1) на овој член, се определува лицето кое ќе биде вклучено како работен асистент, бројот на работните часови за кои работниот асистент ќе ги врши услугите, опис на задачите на работниот асистент поврзани со процесот на работно оспособување на лицето со попреченост и времетраењето на услугите кои ги обезбедува работниот асистент 

(3) Подносителот на барањето од став (1) на овој член, може да користи средства од Компензаторниот фонд за намените од Член 52 став (1) од овој закон, ако деловно е активен, има позитивен бонитет за претходната година и редовно исплатува плата за последните три месеца сметано од денот на вработувањето на лицето со попреченост. 

(4) Доказите за исполнување на условите од став (3) на овој член, кои се поднесуваат заедно со пополнетото барање за доделување на неповратни средства за работен асистент за лицето со попреченост, се пропишуваат во актот од Член 46 став (5) од овој закон.

(5) Условот за редовна исплата на плата од став (3) на овој член, не се однесува за лицето со попреченост кое самостојно врши дејност како самовработено лице.
(6) Некомплетните барања нема да се обработуваат и по нив нема да се одлучува се додека не се усогласат согласно одредбите на овој закон.

(7) Надлежниот Центар за вработување донесува решение за доделување на средствата од Компензаторниот фонд во рок од 30 дена од денот на приемот на комплетното барање. 

(8) Против решението од став (7) на овој член, подносителот на барањето има право на жалба до министерот, во рок од 15 дена од денот на приемот на решението.

(9) Неповратните средства за обезбедување на работен асистент се користат единствено за намената за која се доделени.

(10) Ако работниот асистент е лице кое пред доделувањето на мерката не било вработено кај работодавачот кој е корисникот на средствата, работодавачот е должен во рок од 15 дена од денот на приемот на решението од став (7) на овој член, до надлежниот центар за вработување да достави известување со доказ за заснован работен однос со работниот асистент. Во спротивно, надлежниот центар за вработување го поништува решението од став (7) на овој член.

(11) Корисникот на неповратните средства за обезбедување на работен асистент е должен да го извести надлежниот центар за вработување за секоја промена на фактите или околностите кои влијаат на користење на правото и биле основа за исплата на неповратни средства за работен асистент, во рок од 15 дена од денот кога настанале тие промени.

Глава IV
КВОТЕН СИСТЕМ ЗА ВРАБОТУВАЊЕ НА ЛИЦАТА СО ПОПРЕЧЕНОСТ

Квотна обврска

Член 54
(1) Работодавачи кои имаат вработено повеќе од 50 работници, независно дали со договор за вработување на неопределено или определено време и независно дали работниот однос е со полно или скратено работно време, имаат обврска на соодветно работно место и со соодветни работни услови, по сопствен избор, да вработат лица со попреченост, чијшто број зависи од вкупниот број на вработени и дејноста која ја вршат.

(2) Во вкупниот број на вработени од став (1) на овој член, не се вбројува работникот кој по договор за вработување на определено време врши сезонски работи.

(3) Во вкупниот број на вработени од став (1) на овој член, не се вбројуваат работните места за кои работодавачот има поднесено изјава за безбедност поради проценет ризик на работно место кој не може да се избегне согласно Член 55 од овој закон.

(4) Работни места за лицата со попреченост се сите работни места каде што, имајќи ја предвид изјавата за безбедност со проценка на ризик, попреченоста не е пречка за нивно вработување, еквивалентно извршување на работата и задржување на нивниот работен однос.

(5) Работодавачите во актот за систематизација на работните места утврдуваат работни места и задачи согласно капацитетите и способностите за лицата со попреченост и класификацијата на работните места во секторот.

(6) Во случај кога работата се врши со прилагодување на работното време на потребите на работникот што произлегува од неговата попреченост, кога работата се врши дома или од далечина, спецификите на таквиот работен однос се уредуваат со договорот за вработување.
(7) Квотата од став (1) на овој член, за работодавачите не може да биде помала од 4% од вкупниот број на вработени кај работодавачот кој има обврска за вработување на лица со попреченост.

(8) За исполнување на обврската на работодавачот од став (1) на овој член, се засметуваат вработените лица со попреченост на неопределено време кои работат најмалку по 20 часа неделно и кои имаат потврда за попреченост во смисла на Член 4 став (2) од овој закон.
(9) Обврската за вработување на лице со попреченост од став (1) на овој член, не се однесува на ново основано правно лице во период до истекот на две години од денот на уписот на неговата регистрација.

(10) Поблиските услови, минималниот процент на квотна обврска по дејности и вкупен број вработени, како и начинот на исполнување на квотната обврска од ставот (1) на овој член, ги пропишува министерот, во согласност со министерот за економија и труд. 

Изјава за безбедност поради проценет ризик на работно место кој не може да се избегне

Член 55
(1) Работодавачот преку назначеното стручно лице за безбедност при работа на стручна основа и со процена на ризиците, безбедноста и здравјето на работното место и на работната средина изготвува изјава за безбедност со назначување на работните места кои имаат посебни услови за работа согласно Законот за безбедност и здравје при работа.
(2) Работодавачот е должен изјавата за безбедност поради проценет ризик на работно место кој не може да се избегне да ja поднесе до центарот за вработување на чие подрачје е седиштето на работодавачот, најдоцна во рок од осум дена од денот на нејзиното изготвување.

Заменска квота

Член 56
(1) Работодавачот кој не ја исполнил квотата од Член 54 став (7) од овој закон, е должен како заменска квота да исполнува најмалку една од следниве мерки:

1. стипендирање на ученици со попреченост во редовен образовен систем и студенти со попреченост во текот на нивното редовно образование и посетувањето на втор и трет циклус на студии, чија вкупна вредност месечно по стипендист изнесува најмалку 50% од минималната плата утврдена со закон за секое лице со попреченост кое работодавачот е обврзан да го вработи во рамките на квотната обврска;
2. стипендирање на лица со попреченост во текот на посетување на формално образование за возрасни, чија вкупна вредност месечно по стипендист изнесува најмалку 50% од минималната плата утврдена со закон за секое лице со попреченост кое работодавачот е обврзан да го вработи во рамките на квотната обврска;
3. организирање на практикантска работа кај работодавачот за ученици со попреченост и студенти со попреченост, за која лицето со попреченост има право на надоместок согласно Законот за практиканство, при што секој практикант со попреченост се засметува како едно вработено лице со попреченост;
4. вршење на приправнички стаж и склучување на договор за вработување како приправник на лице со попреченост, кое за прв пат започнува да врши работа соодветна на видот и степенот на своето стручно образование, заради оспособување за самостојно вршење на работата во работниот однос, најмногу до една година, за кое лицето со попреченост има право на надоместок кој изнесува најмалку 50% од минималната плата утврдена со закон;
5. стручно оспособување за работа на лица со попреченост без засновање на работен однос кое може да биде дел од професионалната рехабилитација на лицата со попреченост, во случај кога работодавачот не користи средства од Компензаторниот фонд за таа намена, за период најмногу до шест месеци, за кое лицето со попреченост има право на надоместок кој изнесува најмалку 50% од минималната плата утврдена со закон, при што едно лице со попреченост на стручно оспособување се засметува како едно вработено лице со попреченост;
6. пробна работа на лица со попреченост без засновање на работен однос кое може да биде дел од професионалната рехабилитација на лицата со попреченост, најмногу до шест месеци за кое лицето со попреченост има право на надоместок кој изнесува најмалку 50% од минималната плата утврдена со закон, при што едно лице со попреченост на пробна работа се засметува како едно вработено лице со попреченост;
7. склучување на еден или повеќе договори за деловна соработка со лице со попреченост кое самостојно врши дејност како самовработено лице, чијашто вкупна вредност месечно без пресметан данок на додадена вредност изнесува најмалку 50% од минималната плата утврдена со закон, за секое лице со попреченост кое работодавачот е обврзан да го вработи во рамките на квотната обврска и

8. склучување на еден или повеќе договори за деловна соработка со заштитно друштво, дневен центар за поддршка на лица со попреченост или организации на лица со попреченост, чијашто вкупна вредност месечно без пресметан данок на додадена вредност изнесува најмалку 50% од минималната плата утврдена со закон за секое лице со попреченост кое работодавачот е обврзан да го вработи во рамките на квотната обврска.

(2) Работодавачот пристапува кон исполнување на некоја од мерките од став (1) на овој член, само ако претходно ги преземал сите дејствија за исполнување на квотата од Член 54 став (7) од овој закон, при што можноста за нејзино исполнување е соодветно документирана и достапна на увид при вршење на надзорот согласно овој закон. 

(3) За исполнување на заменската квота на работодавачот на месечно ниво се засметува исполнувањето на една од мерките од став (1) на овој член, засебно за секое лице со попреченост кое работодавачот имал обврска да го вработи.

(4) Доказот за исполнување на заменската квота за лице со попреченост од став (1) на овој член, работодавачот е должен да го достави до Агенција за вработување во рок од седум дена од денот на исполнување на обврската.

(5) Доказите и постапката за исполнување на квотната обврска со заменска квота од став (1) на овој член, се пропишуваат во актот од Член 54 став (10) од овој закон. 
Пресметување на квотата

Член 57
(1) Агенцијата за вработување ја пресметува квотната обврска од Член 54 став (7) од овој закон, врз основа на податоците од службените регистри и бази на податоци за месечна пресметка за интегрирана наплата (МПИН) за секој даночен обврзник посебно.

(2) Управата за јавни приходи и ги обезбедува на Агенцијата за вработување во електронска форма податоците за број на лица за кои е исплатена плата согласно месечната пресметка за интегрирана наплата за секој даночен обврзник, најдоцна до 20-ти во месецот за претходниот месец.

(3) Агенцијата за вработување ја пресметува квотната обврска од вкупниот број на лица за кои е исплатена плата согласно МПИН за секој работодавач кој има обврска за вработување на лица со попреченост, намален за работните места од Член 54 ставови (2) и (3) од овој закон.
(4) Доколку пресметката за квотата од член 54 став (7) на овој закон не е цел број, вредноста до 0,5% се заокружува на помалиот број, а вредноста од и над 0,5% се заокружува на поголемиот број. 

Неисполнување на квотната обврска и заменската квота
Член 58
(1) Ако работодавачот од член 54 став (1) од овој закон не ја исполнил квтоната обврска од Член 54 став (7) од овиј закон или заменската квота од Член 55 став (1) од овој закон, должен е да пресмета и уплати паричен надоместок во Компензаторниот фонд.

(2) Висината на паричниот надоместок од став (1) на овој член, за секое лице со попреченост за кое што работодавачот бил должен да го вработи на месечна основа изнесува 50% од минималната плата утврдена со закон. 

(3) Паричниот надоместок од став (2) на овој член, се уплаќа истовремено со исплатата на платата и придонесите од задолжителното социјално осигурување, најдоцна до 15-ти во месецот за претходниот месец.

(4) Во случај на неплаќање на паричниот надоместок во рокот од став (3) на овој член, се применуваат општите даночни прописи, доколку со овој закон поинаку не е определено. 

Право на парична награда

Член 59
(1) Работодавачите кои немаат обврска за вработување на лица со попреченост согласно Член 54 став (1) од овој закон, а имаат вработено лице или лица со попреченост, како и работодавачите кои што вработуваат повеќе лица со попреченост од пропишаната квота од Член 54 став (7) од овој закон, може да остварат еднократна годишна парична награда која се исплаќа од Компензаторниот фонд. 

(2) Паричната награда во висина од три просечни бруто плати исплатени во Република Северна Македонија во претходната година, се исплаќа за секое лице со попреченост кое било вработено кај работодавачот од став (1) на овој член, најмалку десет месеци непрекинато во годината за која се исплаќа паричната награда.

(3) Работодавачот од став (1) на овој член, може само еднаш годишно да го искористи правото на добивање на награда за секое од лицата со попреченост кои ги вработува. Оствареното право на парична награда не го оневозможува работодавачот од став (1) на овој член, следната година да го оствари истото право за секое од лицата со попреченост кои ги вработува. 

(4) Работодавачот кој има неизмирени обврски кон државните органи или вработените по било кој основ нема право на парична награда. 

(5) Право на парична награда од став (2) на овој член, не може да користи лице со попреченост кое самостојно врши дејност како самовработено лице. 

(6) Право на парична награда од став (2) на овој член, не може да користи работодавач од јавен сектор. 

Постапка за доделување на парична награда

Член 60
(1) Агенцијата за вработување го доделува правото на парична награда од Член 59 став (1) од овој закон, по поднесено барање од работодавачот до центарот за вработување на чие подрачје е седиштето на работодавачот.

(2) Подносителот на барањето може да добие парична награда која се исплатува од Компензаторниот фонд ако покрај условите од Член 59 од овој закон, деловно е активен, има позитивен бонитет и редовно исплатува плата за последната година.

(3) Доказите за исполнување на условите од Член 59 од овој закон и став (2) на овој член, се поднесуваат заедно со пополнетото барање за доделување на парична награда од Компензаторниот фонд.

(4) Некомплетните барања нема да се обработуваат и по нив нема да се одлучува се додека не се усогласат со одредбите од овој закон. Усогласувањето се врши во рок од 30 дена од денот на приемот на барањето.

(5) Агенцијата за вработување донесува решение за еднократно доделување на парична награда од Компензаторниот фонд во рок од 30 дена од денот на приемот на комплетното барање. 

(6) Против решението од став (5) на овој член, подносителот на барањето има право на жалба до министерот, во рок од 15 дена од денот на приемот на решението.

(7) Поблиските услови, доказите, начинот и постапката на доделување на паричната награда од став (1) на овој член и начинот на исплата на доделената награда од Компензаторниот фонд се пропишуваат во актот од Член 54 став (10) на овој закон. 

Глава V
ЕВИДЕНЦИИ
Евиденција за невработени лица со попреченост
Член 61
(1) Агенцијата за вработување води посебна евиденција за невработените лица со попреченост. 

(2) Агенцијата за вработување собира, обработува, анализира, проценува, оценува, користи, чува и брише лични податоци под услови и на начин утврдени со закон и прописите за заштита на личните податоци и води евиденција за личните податоци за чие собирање е овластена со закон, исклучиво за целите на вработувањето, професионалната рехабилитација и поддржаното вработување.
(3) Евиденцијата за невработените лица со попреченост ги содржи следните податоци за лицето со попреченост: 

1. име, презиме и татково име на лицето;
2. единствен матичен број на граѓанинот (ЕМБГ);
3. ден, месец и година на раѓање;
4. место на раѓање (општина, населено место и држава);
5. пол (машки-женски);
6. адреса на живеалиште (општина, населено место, улица и број и држава);
7. припадност на етничка заедница;
8. државјанство;
9. состојба на попреченост;
10. податоци од потврдата за попреченост на лицето во смисла на член 4 став (2) од овој закон за:

10.1 вид на попреченост,


10.2 степен на попреченост и
10.3 дали е инвалид на трудот;
11. степен и вид на завршено образование (без образование, основно училиште, средно училиште, вишо, факултет, магистри и доктори на наука);
12. степен на стручна подготовка, (НКВ, ПКВ, КВ, ВКВ, ССО за занимање): 

12.1 посетува или посетувал професионална рехабилитација

12.2 користел услуги за поддржано вработување 

12.3 завршени програми за стручно оспособување (обука, доквалификација и преквалификација) и 

12.4 посебни знаења и способности (компјутерски способности, знаење на странски јазици и други вештини);
13. број на трансакциска сметка;
14. број на телефон и електронска пошта за контакт;
15. вид и времетраење на мерки и услуги за вработување кои се користени;
16. проценка на вработливоста на лицето со попреченост издадена од надлежен центар за професионална рехабилитација, ако е направена;
17. мерки и услуги за професионална рехабилитација и поддржано вработување кои се користени; 

18. назив на субјектот кои ги обезбедувал услугите за професионална рехабилитација;
19. назив на субјектот кои ги обезбедувал услугите за поддржано вработување;

20. износ на исплатени финансиски средства од Компензаторниот фонд за секоја користена мерка и услуга за вработување, професионална рехабилитација и поддржано вработување;

21. забелешка за успешноста на користената мерка или услуга за вработување, професионална рехабилитација и поддржано вработување по нејзиното спороведување;

22. забелешка за исполнување на договорните обврски од договорните страни во однос на секоја користена мерка и услуга за вработување, професионална рехабилитација и поддржано вработување.

(4) Лицето со попреченост е должно сите промени на податоците што се внесени врз основа на негова изјава и/или на лични исправи во евиденцијата за невработените лица со попреченост, да ги пријави на Агенцијата за вработување, во рок од 15 дена од денот на настапувањето на промената.

(5) При водењето на евиденцијата за невработените лица со попреченост, Агенцијата за вработување ги користи податоците од Регистарот на лица со попреченост. 
(6) Воспоставувањето и начинот на водењето на евиденцијата за невработените лица со попреченост, поблиску го пропишува министерот, во согласност со министерот за економија и труд, а по предлог на Агенцијата за вработување. 

Евиденција за вработени лица со попреченост

Член 62
(1) Секој работодавач е должен во евиденцијата за вработените работници, која ја води согласно Законот за евиденциите во областа на трудот, да ги евидентира и следните податоци за вработените лица со попреченост: 
1. состојба на попреченост на лицето во смисла на Член 4 став (2) од овој закон;
2. проценката за работната способност на лицето со попреченост издадена од надлежен центар за професионална рехабилитација;
3. мерките за вработување и работење на лицата со попреченост кои се користени;
4. мерките и услугите за професионална рехабилитација кои се користени и
5. мерките и услугите за поддржано вработување кои се користени.
(2) Лицето со попреченост е должно сите промени на податоците од став (1) на овој член, што врз основа на негова изјава и/или на лични исправи се внесени во евиденцијата за вработените работници, да ги пријави на работодавачот, во рок од осум дена од денот на настапувањето на промената, ако работодавачот не е известен на друг начин. 

Евиденција за заштитни друштва

Член 63
(1) Агенцијата за вработување води посебна евиденција на заштитни друштва, согласно со закон. 

(2) Евиденцијата на заштитните друштва ги содржи следниве податоци за заштитното друштво: 

1. назив;
2. адреса на седиште (општина, населено место, улица и број);
3. единствен матичен број на субјектот;
4. шифра и назив на регистрирана приоритетна дејност;
5. вид на сопственост;
6. број на вработени;
7. број на вработени лица со попреченост, расчленето по пол, состојба на попреченост и етничка припадност;
8. датум на отпочнување и престанок на вршење на дејноста и

9. искористени мерки и поволности за вработување и работење на лица со попреченост. 

(3) Воспоставувањето и начинот на водењето на евиденцијата на заштитни друштва ги пропишува министерот, во согласност со министерот за економија и труд, а по предлог на Агенцијата за вработување. 

Евиденција за работодавачи кои имаат квотна обврска

Член 64
(1) Агенцијата за вработување води посебна евиденција за работодавачите кои имаат квотна обврска за вработување на лица со попреченост, согласно со закон. 

(2) Воспоставувањето, содржината и начинот на водењето на евиденцијата за работодавачите кои имаат квотна обврска за вработување на лица со попреченост се пропишуваат во актот од Член 54 став (10) од овој закон.

ЧЕТВРТИ ДЕЛ
КОМПЕНЗАТОРЕН ФОНД ЗА ВРАБОТУВАЊЕ, РАБОТЕЊЕ И ПОДДРШКА НА ЛИЦАТА СО ПОПРЕЧЕНОСТ

Формирање и функционирање на Компензаторниот фонд

Член 65
(1) Заради финансирање на мерките за вработување, работење и поддршка на лицата со попреченост од овој закон и мерките и услугите за професионална рехабилитација и поддржано вработување на лицата со попречност од овој закон, се воспоставува Компензаторен фонд за вработување, работење и поддршка на лицата со попреченост во Агенцијата за вработување. 
(2) Приходите во Компензаторниот фонд се остваруваат од:

1. средствата по основ на паричен надоместок кој работодавачите го плаќаат доколку не вработат лице со попреченост согласно одредбите од овој закон;
2. средствата кои се уплаќаат од постојниот придонес за вработување во висина од 10%, најдоцна до крајот на тековниот месец за претходниот и
3. донации, подароци, легати и други извори.

(3) Доколку недостасуваат средства во Компензаторниот фонд, се обезбедуваат од Буџетот на Република Северна Македонија со посебна програма и се уплаќаат на Агенцијата за вработување.

(4) Средствата на Компензаторниот фонд се водат на посебна наменска сметка во рамки на трезорската сметка на Агенцијата за вработување.

(5) Со средствата на Компензаторниот фонд од став (2) на овој член, управува Агенцијата за вработување.

(6) Агенцијата за вработување е должна средствата издвоени во Компензаторниот фонд да ги користи исклучиво за намените утврдени во став (1) на овој член.

(7) Неискористените средства од став (2) на овој член, може да се користат за вработување на лица во социјален ризик, по претходна одлука на Владата.

Начин на одлучување за доделување на финансиски средства од Компензаторниот фонд

Член 66
При одлучувањето по поднесените барања за доделување на средства од Компензаторниот фонд на седниците на Управниот одбор на Агенцијата присуствува и еден претставник на организациите на лица со попреченост.
Поврат на финансиски средствата од Компензаторниот фонд

Член 67
(1) Доколку на вработеното лице со попреченост за кое се користени средства од Компензаторниот фонд му престане работниот однос по која било основа или работодавачот го намали бројот на вкупно вработените лица со попреченост на неопределено време од Член 44 ставови (1) и (2) од овој закон, работодавачот е должен во рок од осум дена од денот на настанатата промена да ја извести Агенцијата за вработување.

(2) Доколку на лицето со попреченост за кое се користени средства од Компензаторниот фонд, не по негова вина и волја му престане работниот однос пред истекот на рокот од три години од денот на доделување на неповратните средства за вработување на неопределено време, корисникот на средства е должен во рок од три месеци на негово место да вработи друго лице со попреченост без право повторно да користи средства за вработување на неопределено време на лице со попреченост. 

(3) При повторно вработување на лице со попреченост за кое се користени неповратните средства за вработување на неопределено време од Компензаторниот фонд, новиот работодавач не може да користи средства од Компензаторниот фонд за вработување на лице со попреченост пред истекот на три години сметано од денот на засновањето на новиот работен однос. 

(4) За лице со попреченост на кое работниот однос му престанал не по негова вина и волја и за кое работодавачот ги повратил средствата во Компензаторниот фонд, средства за негово повторно вработување може да се користат и пред истекот на рокот од став (3) на овој член. 

(5) Корисникот на средства за вработување на лице со попреченост кој нема да вработи друго лице со попреченост на местото на лицето со попреченост на кое му престанал работниот однос, во смисла на став (2) на овој член или вакво право остварил врз основа на неточни податоци, должен е средствата да ги врати на Компензаторниот фонд во рок од 30 дена од денот на утврдувањето на состојбата, во цел износ зголемени за банкарска камата на средства по видување. 

(6) Доколку работодавачот го намалил бројот на вкупно вработените лица со попреченост на неопределено време од денот на влегување во сила на овој закон, а за чие вработување се користени средства од Компензаторниот фонд, а на нивно место прими нови лица со попреченост, не може да користи средства за вработување за ново примените лица со попреченост пред истекот на рокот од став (3) на овој член. 

(7) Доколку на лицето со попреченост за кое се користени средства од Компензаторниот фонд за соодветно приспособување на работното место, не по негова вина и волја му престане работниот однос пред истекот на рокот од три години од денот на доделување на неповратните средства за соодветно приспособување, корисникот на средства е должен да ги врати на Компензаторниот фонд во рок од 30 дена од денот на престанување на работниот однос во цел износ зголемени за банкарска камата на средства по видување. 

(8) Доколку корисникот на средства од Компензаторниот фонд ги изнајмува, дава под закуп или оттуѓува набавената опрема и технички помагала за соодветно приспособување на работното место за лицето со попреченост во периодот од три години сметано од денот на добивање на средствата, е должен да ги врати на Компензаторниот фонд, во рок од 30 дена од денот на утврдувањето на состојбата, во цел износ зголемени за банкарска камата на средства по видување. 
(9) Корисникот на средствата на кој со решение му се доделени средства од Компензаторниот фонд врз основа на нецелосни или неточни податоци за кои знаел или морал да знае дека се неточни, односно на друг противправен начин остварил право на доделени средства од Компензаторниот фонд, е должен во рок од 30 дена од денот на утврдувањето на противправното дејствие, да ги врати примените средства и да ја надомести евентуалната штета.

(10) Барањето за враќање на износот на исплатените средства и барањето за надоместок на штета од овој член, застарува со истекот на роковите предвидени во Законот за облигационите односи. 

(11) Агенцијата за вработување ја следи примената на одредбите од овој член.

ПЕТТИ ДЕЛ

НАДЛЕЖНИ ОРГАНИ И УСТАНОВИ
Министерство за социјална политика, демографија и млади
Член 68
Министерството ги врши следните работи:

1. обезбедува хоризонтална координација на субјектите за спроведување на овој закон и вршење на други работи поврзани со остварувањето на целта на законот;
2. го следи усогласувањето на политиките во областа на социјалата со овој закон и дава стручни мислења, предлози и насоки за усогласување на политиките на Владата;
3. ја координира и обезбедува стручната поддршка на работата на сите механизми во спроведувањето на овој закон;
4. доставува иницијативи и предлози до Владата и надлежните министерства за донесување или изменување и дополнување на законите и политиките кои треба да се усогласат со овој закон;
5. врши анализи и дава предлози за формирање на центри за професионална рехабилитација;
6. спроведува политиката за развој и унапредување на системот на професионалната рехабилитација и вработувањето на лицата со попреченост;
7. финансира или кофинансира програми, проекти и активни мерки за унапредување на вработувањето, работењето и професионалната рехабилитација на лицата со попреченост,
8. подготовува и објавува анализи, истражувања, информации, извештаи и други документи поврзани со вработувањето, работењето и професионалната рехабилитација на лицата со попреченост;
9. ги подготвува и донесува подзаконските акти кои произлегуваат од овој закон;
10. ги усвојува Стандардите за квалитетот на услугите за професионална рехабилитација подготвени од Заводот за социјални дејности и го утврдува на годишно ниво ценовникот за услугите за професионална рехабилитација;
11. издава дозвола за вршење на работи од професионалната рехабилитација на центрите за професионална рехабилитација и овластените даватели на услуги за професионална рехабилитација, под услови утврдени со овој закон;
12. води евиденција на центри за професионална рехабилитација и овластени даватели на услуги за професионална рехабилитација;
13. континуирано соработува со организациите на лица со попреченост, синдикатите, здруженијата на работодавачи и стопанските комори за анализа и унапредување на политиките, мерките и активностите за вработување, работа и професионална рехабилитација на лицата со попреченост;
14. обезбедува координација и соработка со меѓународните партнери и донаторите во врска со остварувањето, унапредувањето и промовирањето на вработувањето, работењето и професионална рехабилитација на лицата со попреченост во соработка со надлежното министерство за европски прашања;
15. врши надзор над спроведувањето и примената на овој закон и

16. врши други работи од надлежност на Министерството во согласност со овој закон.

Агенција за вработување
Член 69
Агенцијата за вработување ги врши следните работи:

1. спроведува политика за развој и унапредување на вработувањето и професионалната рехабилитација на лицата со попреченост;
2. го организира спроведувањето и финансирањето на услугите за професионална рехабилитација утврдени со овој закон;
3. го организира спроведувањето и финансирањето на услугите за поддржано вработување утврдени со овој закон;
4. спроведува мерки за вработување, работење и поддршка на лицата со попреченост утврдени со овој закон;
5. посредува при вработување на лицата со попреченост;
6. врши исплата преку Компензаторниот фонд на финансиски средства за вработување на лица со попреченост;
7. финансира или кофинансира програми и проекти за унапредување на вработувањето и работењето на лицата со попреченост;
8. континуирано ги зајакнува капацитетите на стручните работници во Агенцијата за вработување, со цел оспособување за спроведување на овој закон;
9. континуирано соработува со здруженијата на работодавачи и стопанските комори за анализа и утврдување на можностите за вработување на лицата со попреченост;
10. организира и спроведува едукативни програми за работодавачи и стручни лица за професионална рехабилитација за вработување и работење на лицата со попреченост;
11. обезбедува информации на работодавачите и на невработените лица со попреченост за пазарот на трудот;
12. води евиденции согласно овој закон;
13. управува со Компензаторниот фонд;
14. врши увид во наменското користење на средствата согласно со овој закон и
15. врши други работи во согласност со овој закон. 

Центри за професионална рехабилитација
Член 70
Центрите за професионална рехабилитација ги вршат следните работи:

1. спроведуваат мерки и обезбедуваат услуги за професионална рехабилитација на лицата со попреченост утврдени во овој закон;
2. спроведуваат мерки и обезбедуваат услуги за поддржано врабтување на лицата со попреченост утврдени во овој закон;
3. континуирано соработуваат со Агенцијата за вработување, центрите за вработување и центрите за социјална работа со цел утврдување на можностите за професионална рехабилитација и вработување на лицата со попреченост;
4. континуирано соработуваат со здруженијата на работодавачи и стопанските комори за анализа и утврдување на можностите за професионална рехабилитација, вработување и поддржано вработување на лицата со попреченост;
5. го координираат вклучувањето на лицата со попреченост во дополнителните услуги за професионална рехабилитација и поддржано вработување обезбедени од овластените даватели на услуги за професионална рехабилитација;
6. изработуваат Годишен план и програма за работа на центарот за професионална рехабилитација;

7. изработуваат годишен извештај за преземените активности на центарот за професионална рехабилитација и обезбедените услуги за професионална рехабилитација кој го доставува до Министерството најдоцна до 31 јануари во тековната година за претходната година;
8. водат евиденција за лицата со попреченост кои користеле мерка или услуга за професионална рехабилитација во центарот за професионална рехабилитација во согласност со овој закон;
9. водат евиденција за лицата со попреченост кои користеле мерка или услуга за поддржано вработување во центарот за професионална рехабилитација во согласно со овој закон;
10. соработуваат со овластените даватели на услуги за професионална рехабилитација на лица со попреченост и
11. вршат други работи во согласност со закон.
Овластени даватели на услуги за професионална рехабилитација 

Член 71
Овластените даватели на услуги за професионална рехабилитација ги вршат следните работи:

1. спроведуваат услуги за професионална рехабилитација и услуги за поддржано вработување согласно овој закон;
2. континуирано соработуваат со Агенцијата за вработување и центрите за професионална рехабилитација;
3. водат евиденција за лицата со попреченост кои користеле услуга за професионална рехабилитација кај давателот на услуги за професионална рехабилитација во согласност со овој закон;
4. водат евиденција за лицата со попреченост кои користеле услуга за поддржано вработување кај давателот на услуги за професионална рехабилитација во согласност со овој закон и

5. вршат други работи во согласност со закон. 
Завод за социјални дејности

Член 72
Заводот за социјални дејности ги врши следните работи:

1. ги изработува Стандардите за квалитетот на услугите за професионална рехабилитација; 

2. врши стручен надзор над работењето на центрите за професионална рехабилитација и овластените даватели на услуги за професионална рехабилитација; 
3. го спроведува лиценцирањето на лицата со стручни профили вработени во центарите за професионална рехабилитација и во овластените даватели на услуги за професионална рехабилитација согласно Законот за социјалната заштита и

4. врши други работи во согласност со закон.

ШЕСТИ ДЕЛ
НАДЗОР НАД СПРОВЕДУВАЊЕ НА ЗАКОНОТ, СТРУЧЕН НАДЗОР И ИНСПЕКЦИСКИ НАДЗОР
Глава I
УВИД ВО НАМЕНСКОТО КОРИСТЕЊЕ НА ДОДЕЛЕНИТЕ СРЕДСТВАТА ОД КОМПЕНЗАТОРНИОТ ФОНД
Овластен орган за спроведување на увидот

Член 73
(1) Агенцијата за вработување преку надлежниот центар за вработување според седиштето на работодавачот врши увид на наменското користење на доделените средства од Компензаторниот фонд, согласно со овој закон.

(2) Начинот на вршење на увид на наменското користење на доделените средства од Компензаторниот фонд го пропишува министерот, во согласност со министерот за економија и труд.

(3) Агенцијата за вработување квартално поднесува извештај до Владата за остварените средства по сите основи и за вкупно остварените средства во Компензаторниот фонд, за доделувањето на средствата од Компензаторниот фонд согласно овој закон, како и за недостаток на средства во Компензаторниот фонд.
(4) Управата за јавни приходи, Државниот инспекторат за труд и Агенцијата за вработување на секои шест месеци поднесуваат извештај до Владата за извршените контроли во однос на примената на одредбите на овој закон.

Увид во средствата доделени за професионална рехабилитација и поддржано вработување

Член 74
(1) Увидот на наменското користење на доделените средства од Компензаторниот фонд за професионална рехабилитација и поддржано вработување се врши преку непосреден увид кај центарот за професионала рехабилитација и овластениот давател на услуги за професионална рехабилитација на кои им се исплатени неповратни средства за оваа намена.  

(2) При увидот се утврдува дали услугите за професионална рехабилитација и поддржано вработување се спроведени согласно потребите на лицето со попреченост, работното место и видот и степенот на попреченост на лицето со попреченост, како и согласно проценката на работното функционирање и  способност на лицето со попреченост и индивидуалниот план за професионална рехабилитација за корисникот на услугите изработен од центарот за професионална рехабилитација.

(3) Увидот од став (1) на овој член, се врши во период од две години, почнувајќи од наредниот месец по доделувањето на средствата за професионална рехабилитација и поддржано вработување. 
Увид во средствата доделени за вработување на лице со попреченост
Член 75
(1) Увидот на наменското користење на доделените средства од Компензаторниот фонд за вработување на неопределено време на лице со попреченост кое нема засновано работен однос заради утврдување дали лицето со попреченост за кое се доделени средствата е во работен однос, дали на лицето со попреченост му се исплатува плата согласно закон и дали во заштитното друштво се одржува минималниот вкупен број на вработени лица и на лица со попреченост, се врши преку проверка на податоците со кои располагаат Агенцијата за вработување и Управата за јавни приходи, а по потреба и со увид кај работодавачот, лицето со попреченост кое самостојно врши дејност како самовработено лице и заштитното друштво на кои им се доделени неповратни средства за оваа намена.
(2) Увидот од став (1) на овој член, се врши во период од три години, почнувајќи од наредниот месец по доделувањето на средствата за вработување на неопределено време на лице со попреченост кое нема засновано работен однос.
Увид во средствата доделени за соодветно приспособување

Член 76
(1) Увидот на наменското користење на доделените средства од Компензаторниот фонд за соодветно прспособување на работното место се врши преку непосреден увид на извршеното соодветно приспособување кај работодавачот, лицето со попреченост кое самостојно врши дејност како самовработено лице и заштитното друштво на кои им се доделени неповратни средства за оваа намена.

(2) При увидот од став (1) на овој член, се утврдува дали извршеното соодветно приспособување е согласно потребите на лицето со попреченост, работното место и видот и степенот на попреченост на лицето со попреченост, како и согласно наодот и мислењето за потребите за соодветното приспособување на работното место за лицето со попореченост издаден од центарот за професионална рехабилитација, дали на лицето со попреченост му се исплатува плата согласно закон, дали соодветното приспособување е во функција на непосредно извршување на работните задачи на лицето со попреченост, дали набавената опрема и технички помагала согласно соодветно приспособување на лицето со попреченост не е изнајмена, дадена под закуп или оттуѓена и дали опремата и техничките помагала соодветно се користат.

(3) Увидот од став (1) на овој член, се врши во период од три години, почнувајќи од наредниот месец по доделувањето на средствата за соодветно приспособување на работно место.
Увид во средствата доделени за работен асистент
Член 77
(1) Увидот на наменското користење на доделените средства од Компензаторниот фонд за работен асистент на лицето со попреченост се врши преку непосреден увид кај работдавачот, лицето со попреченост кое самостојно врши дејност како самовработено лице и заштитното друштво на кои им се доделени неповратни средства за оваа намена, со цел да утврди дали работниот асистент е вклучен во процесот на изведување на работното оспособување на лицето со попреченост и дали истиот ги извршува обврските согласно склучениот договор.

(2) Увидот од став (1) на овој член, се врши во периодот во кој се врши работното оспособување на лицето со попреченост, почнувајќи од наредниот ден по денот на влегувањето во сила на договорот за работен асистент.
Записник од извршен увид

Член 78
(1) Согласно извршениот увид од Член 74, Член 75, Член 76 и Член 77 од овој закон, се составува записник во кој се наведува утврдената состојба и кој содржи: назив и седиште на работодавачот, самовработеното лице со попреченост или заштитното друштво, како и центарот за професионала рехбилитација и овластениот давател на услуги за професионална рехабилитација каде е извршен увидот, време и место на вршење на увидот, податоци за добиената документација, утврдена состојба и утврдени неправилности доколку ги има.  
(2) Примерок од записникот се доставува до работодавачот, самовработеното лице со попреченост или заштитното друштво, центарот за професионала рехбилитација и овластениот давател на услуги за професионална рехабилитација каде е извршен увидот.
(3) Доколку при увидот се утврди дека корисникот на средства не ги исполнува обврските согласно со одредбите од овој закон, центарот за вработување го доставува записникот со утврдените неправилности до Управниот одбор на Агенцијата за вработување . 

(4) Доколку се утврди ненаменско користење на средствата од Член 74, Член 75, Член 76 и Член 77 од овој закон, Агенцијата за вработување со решение му наложува на корисникот на средствата да изврши поврат на доделените средства, во рок од 15 дена од денот на приемот на решението.

(5) Против решението од став (4) на овој член, корисникот на средства има право на жалба до Министерството, во рок од 15 дена од денот на приемот на решението.
(6) Извршувањето на паричните обврски од став (4) на овој член, се спроведува согласно Законот за извршување. 

Глава II
НАДЗОР НА СПРОВЕДУВАЊЕ НА ЗАКОНОТ
Овластен орган за спроведување на надзорот
Член 79
Надзор над спроведувањето на одредбите на овој закон врши Министерството.

Начин на спроведување на надзорот

Член 80
(1) Надзор над спроведувањето на одредбите од овој закон кои се однесуваат на доделување на мерките за вработување на лица со попреченост се врши во просториите на Агенцијата за вработување и центрите за вработување преку непосреден увид во предметите за кои е донесено решение за доделување на средства од Компензаторниот фонд за вработување, работење и поддршка на лицата со попреченост, како и следењето на исполнувањето на квотната обврска во смисла на овој закон.

(2) Надзор над спроведувањето на одредбите од овој закон кои се однесуваат на доделување и користење на мерките и услугите од професионална рехабилитација и поддржано вработување на лица со попреченост се врши во просториите на Агенцијата за вработување и центрите за вработување, центрите за професионална рехабилитација и овластените даватели на услуги за професионална рехабилитација преку непосреден увид во предметите за кои е донесено решение за спроведување на мерки и услуги за професионалната рехабилитација и за предметите за поддржано вработување во смисла на овој закон.
(3) Надзорот се врши најмалку два пати годишно согласно годишен план за вршење на надзор. 

Записник од спроведениот надзор

Член 81
За извршениот надзор од Член 80 од овој закон, се составува записник во кој се наведува утврдената состојба во однос на примената на овој закон и подзаконските акти донесени врз основа на законот во секој конкретен предмет.

Глава III
ИНСПЕКЦИСКИ НАДЗОР НА СПРОВЕДУВАЊЕ НА ЗАКОНОТ
Инспекциски надзор

Член 82
(1) Инспекциски надзор над спроведувањето и примената на одредбите од овој закон кои се однесуваат на мерките и услугите за професионална рехабилитација и поддржано вработување врши надлежната служба за инспекциски надзор во областа на социјалната заштита.
(2) Инспекциски надзор над спроведувањето и примената на одредбите од овој закон кои се однесуваат на мерките за вработување, работење и поддршка на лицата со попреченост врши Државниот инспекторат за труд.

(3) За условите за вршење на должноста инспектор и раководењето со инспекциската служба, правата и обврските на инспекторот, постапката за вршење инспекциски надзор од страна на инспекциската служба, правата и обврските на субјектот на инспекциски надзор, како и за изрекувањето на инспекциските мерки се применуваат одредбите од Законот за инспекциски надзор.

Опфат на инспекцискиот надзор

Член 83
Инспекцискиот надзор опфаќа:

1. надзор над применувањето и спроведувањето на овој и друг закон, како и општите и поединечните акти донесени врз основа на истите, со кои се уредени работите од областа на трудот и социјалната заштита;

2. надзор над работи од значење за вработувањето, работењето и поддршката на лицата со попреченост и

3. надзор над спроведување на изречените мерки при претходно извршен инспекцискиот надзор.

Жалба против инспекциски акти

Член 84
(1) По жалбата изјавена против инспекциските акти одлучува Државната комисија за одлучување во втор степен во областа на инспекцискиот надзор и прекршочната постапка.

(2) Жалбата не го задржува извршувањето на решението.

(3) По исклучок, извршувањето на решението може да се одложи до конечната одлука по жалбата ако тоа природата на односите го дозволува, ако одлагањето не е спротивно на јавниот интерес и ако со извршувањето на решенијата би настапила штета на субјектот на надзорот или корисниците на неговите услуги.

(4) Предлогот за одложување на извршувањето на решението се изјавува во жалбата.

Глава IV
НАДЗОР НАД СТРУЧНАТА РАБОТА НА ЦЕНТРИТЕ ЗА ПРОФЕСИОНАЛНА РЕХАБИЛИТАЦИЈА И ОВЛАСТЕНИТЕ ДАВАТЕЛИ НА УСЛУГИ
Стручен надзор

Член 85
(1) Надзорот над стручната работа на центрите за професионална рехабилитација и работниците во нив, како и на овластените даватели на услуги за професионална рехабилитација врши Заводот за социјални дејности.

(2) Во вршењето на надзорот над стручната работа од став (1) на овој член, учествуваат вработените во Заводот за социјални дејности со звања од областите кои се застапени во дејноста на центрите за професионална рехабилитација и овластените даватели на услуги за професионална рехабилитација во која се врши надзорот. 

(3) Вработените во Заводот за социјални дејности кои вршат надзор на стручната работа не можат да бидат со помал степен на стручна подготовка од степенот на стручната подготовка на работниците врз чија работа се врши надзорот.

(4) Центрите за професионална рехабилитација и овластените даватели на услуги за професионална рехабилитација од овој закон, се должни да овозможат увид во севкупната работа и документацијата при вршењето на надзорот над стручната работа.

Цел и начин на вршење на стручниот надзор

Член 86
(1) Надзорот над стручната работа од Член 85 од овој закон, се врши заради согледување, следење, контрола, увид и унапредување на начинот и квалитетот на стручната работа и ефикасноста во остварувањето на функциите на центарот за професионална рехабилитација и овластените даватели на услуги за професионална рехабилитација утврдени со овој закон и други прописи.

(2) Со надзорот над стручната работа се дава стручна и советодавна помош во работата на центарот за професионална рехабилитација и работниците во него, како и на овластените даватели на услуги за професионална рехабилитација.
(3) Надзор над стручната работа се врши врз основа на Програма за работа на Заводот за социјални дејности и по барање на Министерството.

Извештај од стручниот надзор

Член 87
(1) Заводот за социјални дејности, во рок од 15 дена од денот на спроведување на стручниот надзор од Член 85 од овој закон, составува извештај во кој определува мерки и рокови за отстранување на утврдените неправилности и недостатоци. 
(2) Заводот за социјални дејности го доставува извештајот од став (1) на овој член, до субјектот на надзор и Министерството. 

(3) Центарот за професионална рехабилитација и овластените даватели на услуги за професионална рехабилитација се должни да ги разгледаат наодите во извештајот од став (1) на овој член, да преземат соодветни мерки за отстранување на утврдените неправилности и за тоа да ги известат Министерството и Заводот за социјални дејности, во рок од 30 дена од денот на приемот на извештајот.
СЕДМИ ДЕЛ
ПРЕКРШОЧНИ ОДРЕДБИ

Член 88
(1) Глоба во износ од 400 до 800 евра во денарска противвредност ќе му се изрече на микро и мал правен субјект, глоба во износ од 800 до 1.200 евра во денарска противвредност на среден правен субјект и глоба во износ од 1.200 до 2.000 евра во денарска противвредност на голем правен субјект за прекршок на правното лице за сторена дискриминација, спротивно на член 6 од овој закон.
(2) Глоба во износ од 200 евра во денарска противвредност ќе му се изрече за прекршокот од став (1) на овој член, на одговорното лице во правното лице кај микро и мал правен субјект, глоба во износ од 400 евра во денарска противвредност кај среден правен субјект и глоба во износ од 500 евра во денарска противвредност кај голем правен субјект.

(3) Глоба во износ од 200 евра во денарска противвредност ќе му се изрече за прекршокот од став (1) на овој член, на работодавач-физичко лице.

Член 89
(1) Глоба во износ од 400 до 800 евра во денарска противвредност ќе му се изрече на микро и мал правен субјект, глоба во износ од 800 до 1.200 евра во денарска противвредност на среден правен субјект и глоба во износ од 1.200 до 2.000 евра во денарска противвредност на голем правен субјект за прекршок на правно лице доколку постапува спротивно на член 48 став (10), (11), член 49 став (2) и (8), член 50 став (12), (14), и (16), член 53 став (11) и член 67 став (5), (7), (8) и (9) од овој закон. 
(2) Глоба во износ од 200 евра во денарска противвредност ќе му се изрече за прекршокот од ставот (1) на овој член на одговорното лице во правното лице кај микро и мал правен субјект, глоба во износ од 400 евра во денарска противвредност кај среден правен субјект и глоба во износ од 500 евра во денарска противвредност кај голем правен субјект.

(3) Глоба во износ од 250 евра во денарска противвредност ќе му се изрече за прекршокот од став (1) на овој член на работодавач-физичко лице.

Член 90
(1) Глоба во износ од 400 до 800 евра во денарска противвредност ќе му се изрече на мал правен субјект, глоба во износ од 800 до 1.200 евра во денарска противвредност на среден правен субјект и глоба во износ од 1.200 до 2.000 евра во денарска противвредност на голем правен субјект за прекршок на правно лице доколку постапува спротивно на член 54 став (1) и (7), член 55 став (2), член 56 став (4) и член 58 став (1) и (3) од овој закон. 
(2) Глоба во износ од 200 евра во денарска противвредност ќе му се изрече за прекршокот од ставот (1) на овој член на одговорното лице во правното лице кај мал правен субјект, глоба во износ од 400 евра во денарска противвредност кај среден правен субјект и глоба во износ од 500 евра во денарска противвредност кај голем правен субјект.

Член 91
Глоба во износ од 250 евра во денарска противвредност ќе му се изрече на одговорното лице во правното лице кај микро и мал правен субјект, глоба во износ од 400 евра во денарска противвредност кај среден правен субјект и глоба во износ од 500 евра во денарска противвредност кај голем правен субјект доколку постапува спротивно на член 61 став (2) и член 28 став (1) и (2) од овој закон. 
Член 92
(1) Глоба во износ од 500 евра во денарска противвредност ќе се изрече за прекршок на одговорно лице во Агенцијата за вработување доколку постапи спротивно или не ги исполнува обврските од член 61 став (1), член 44 став (5), член 63 став (1), член 45 став (1) и (2), член 48 став (1), (7) и (9), член 50 став (1), (6), (9) и (11), член 53 став (1) и (7), член 64 став (1), член 60 став (1) и (5), член 22 став (1), член 23 став (3), (5) и (7), член 24 став (1), (3), (4) и (7), член 28 став (4), член 39 став (1), (2) и (4), член 65 став (6) од овој закон.

(2) Глоба во износ од 500 евра во денарска противвредност ќе се изрече за прекршок на одговорно лице во Министерството доколку постапи спротивно или не ги исполнува обврските од член 32 став (2) и (3), член 32 став (6) и член 34 став (1) и (2) од овој закон.

(3) Глоба во износ од 500 евра во денарска противвредност ќе се изрече за прекршок на одговорно лице во Управата за јавни приходи доколку постапи спротивно или не ги исполнува обврските од член 57 став (2) од овој закон.

(4) Глоба во износ од 500 евра во денарска противвредност ќе се изрече за прекршок на одговорно лице во Центарот за професионална рехабилитација доколку постапи спротивно или не ги исполнува обврските од член 16 став (7), член 14 став (6) и (7), член 15 став (8), член 16 став (7), член 17 став (7), член 18 став (9) и (11), член 19 став (7) и (9), член 20 став (3) и (5), член 21 став (7), член 23 став (4), член 85 став (4) и член 87 став (3) од овој закон.
Член 93
(1) Глоба во износ од 1.200 до 2.000 евра во денарска противредност ќе се изрече за прекршок на заштитното друштво ако постапи спротивно на член 44 став (7) и (9) или постапи спротивно на член 49 став (2) и (5), член 50 став (14) и (16), член 67 став (5), (7), (8) и (9) од овој закон

(2) Глоба во износ од 500 евра во денарска противвредност ќе се изрече за прекршок од став (1) на овој член и на одговорното лице во заштитното друштво.
Член 94
(1)  Глоба во износ од 400 до 800 евра во денарска противвредност ќе се изрече за прекршок на овластениот давател на услуги за професионална рехабилитација доколку постапи спротивно на актот утврден со член 12 став (4), или не ги исполнува обврските од член 18 став (9) и (11), член 19 став (7) и (9), член 20 став (3) и (5), член 21 став (7), член 37 став (6), член 85 став (4) и член 87 став (3) од овој закон. 

(2) Глоба во износ од 100 до 200 евра во денарска противвредност ќе се изрече за прекршок на одговорно лице во овластениот давател на услуги за професионална рехабилитација доколку постапи спротивно на актот утврден со член 12 став (4), член 18 став (9) и (11), член 19 став (7) и (9), член 20 став (3) и (5), член 21 став (7), член 37 став (6), член 85 став (4) и член 87 став (3) од овој закон. 

Член 95
(1) За прекршоците утврдени во Член 88, Член 89, Член 90, Член 91, Член 92, Член 93 и Член 94 од овој закон, надлежниот инспектор, пред да поднесе барање за поведување на прекршочна постапка е должен на одговорното лице или од него овластено лице да му понуди постапка за порамнување со издавање прекршочен платен налог согласно со Законот за прекршоците.

(2) Формата и содржината на прекршочниот платен налог ги пропишува министерот. 

Член 96

За прекршоците  утврдени со овој закон, прекршочна постапка води и прекршочни санкции изрекува надлежен суд.
Член 97

Одмерувањето на висината на глобата за правните лица и самовработеното лице се врши согласно со Законот за прекршоците.

ОСМИ ДЕЛ
ПРЕОДНИ И ЗАВРШНИ ОДРЕДБИ

Член 98
(1) Во рок од три месеци од денот на влегувањето во сила на овој закон, постојните заштитни друштва должни се да го усогласат своето работење во согласност со овој закон.

(2) Ако во рокот од став (1) на овој член, постојните заштитни друштва не се усогласат со одредбите од овој закон, престануваат да работат како заштитни друштва за вработување на лица со попреченост.
Член 99
(1) Подзаконските акти предвидени со овој закон Министерството ќе ги донесе во рок од шест месеци од денот на влегување во сила на овој закон.

(2) До денот на влегувањето во сила на подзаконските акти од став (1) на овој член, соодветно ќе се применуваат постојните прописи за истата материја.

Член 100
(1) Постапките за професионална рехабилитација започнати во согласност со одредбите од другите прописи до денот на влегувањето во сила на овој закон, како и оние кои ќе започнат до почетокот на работата на центрите за професионална рехабилитација и овластените даватели на услуги за професионална рехабилитација, ќе продолжат да се спроведуваат во согласност со тие прописи.

(2) Јавната установа за социјална заштита во чии рамки како организациона единица е формиран Центар за професионална рехабилитација, во рок од 30 дена од денот на донесување на одлуката за основање на центарот за професионална рехабилитација, ќе го измени и дополни Статутот на јавната установа и актите за внатрешна организација и систематизација на работни места уредувајќи ги сите прашања поврзани со организацијата и работата на центарот за професионална рехабилитација, а особено внатрешната организација, составот и делокругот на работа, овластувањата во правниот промет во рамките на дејноста која ја врши во име и за сметка на јавната установа, потребните стручни профили и други прашања од интерес на центарот за професионална рехабилитација.  

(3) Центарот за професионална рехабилитација започнува со работа на денот кога изменетиот и дополнетиот статут на јавната установа за социјална заштита во чии рамки како организациона единица е формиран центарот и нејзините акти за внатрешна организација и систематизација на работни места влезат во сила.
Член 101
Комисијата за овластување за вршење на работи од професионалната рехабилитација се формира во рок од шест месеци од денот на влегувањето во сила на овој закон.
Член 102
(1) Започнатите постапки за остварување на правата на лицата со попреченост до денот на започнување на примената на овој закон ќе се завршат согласно Законот за вработување на инвалидни лица („Службен весник на Република Македонија“ бр. 44/2000, 16/2004, 62/2005, 113/2005, 29/2007, 88/2008, 161/2008, 99/2009, 136/2011, 147/2015, 27/2016 и 99/2018 и „Службен весник на Република Северна Македонија“ бр. 103/2021).

(2) Поднесените барања за доделување на средства од Посебниот фонд кои не се решени до денот на влегувањето во сила на овој закон ќе се решаваат според одредбите на Законот за вработување на инвалидни лица („Службен весник на Република Македонија“ бр. 44/2000, 16/2004, 62/2005, 113/2005, 29/2007, 88/2008, 161/2008, 99/2009, 136/2011, 147/2015, 27/2016 и 99/2018 и „Службен весник на Република Северна Македонија“ бр. 103/2021).

Член 103
Законите кои содржат одредби за вработување и работење на лицата со попреченост и унапредување на статусот и правата на лицата со попреченост ќе се усогласат со овој закон во рок од една година од денот на влегувањето во сила на овој закон.

Член 104
(1) До денот на вопоставување на Регистарот на лица со попреченост, Агенцијата за вработување ќе ги користи податоците за лица со попреченост од евиденцијата на невработени лица.

(2) До добивање на наод и мислење за утврдена попреченост или ризик од попреченост од комисија за проценка на попреченост во рамките на Централното координативно тело согласно Законот за системот за проценка на лица со попреченост, под лице со попреченост во смисла на овој закон се опфатени и инвалидите на трудот, лицата со ментална болест, хронично болните лица и лицата со ретки болести, ако имаат соодветен наод и мислење за таквата здравствена состојба, кој како доказ се користи за доделување на мерките и услугите утврдени со овој закон најдоцна до 31 декември 2027 година.

Член 105
Со денот на отпочнувањето на примена на овој закон престанува да важи Законот за вработување на инвалидни лица („Службен весник на Република Македонија“ бр. 44/2000, 16/2004, 62/2005, 113/2005, 29/2007, 88/2008, 161/2008, 99/2009, 136/2011, 147/2015, 27/2016 и 99/2018 и „Службен весник на Република Северна Македонија“ бр. 103/2021).

Член 106
Овој закон влегува во сила осмиот ден од денот на објавувањето во „Службен весник на Република Северна Македонија“, а ќе отпочне да се применува од 1 јануари 2027 година.

